
        
            
                
            
        

    
	ЧИНГИС ХААНЫ ТУХАЙ ДОМГУУД

	“Хүүхдийн төв номын сан” Улаанбаатар хотноо 2012 онд эрхлэн гаргасан “Монгол ардын аман зохиолын дээж” цуврал CD эхээс

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв. 

	ЦАХИМ НОМЫН САН: www. e-nom. mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

АЛТАН ГАДАС

	 

	(а. хувилбар)

	Чингис хаан ав дайнд явахад хаана сайн өвстэй газар байвал тэндээ бууж шөнө хонохдоо морио чөдөрлөөд тавьдаггүй, газар луу алтан гадас шааж тавиад, гадасны сэнжнээс урт аргамжин үзүүрийг уяад морио тавьж идүүлдэг. Тэр гадсыг нэг муу санаатай хүн мэдээд нэг шөнө ирж хулгай хийж аваад дутаагаад явтал хойноос нь нэхэж авчраад аргамжны үзүүрийг тэр хүний биеэс уяад алтан гадасны оронд морио уяжээ. Тэндээс хойшоо жил бүрийн зургаан сарын хорин нэгэнд эзний зулаг (Чингисийн онгоны тахилга) зулахад сайх гадас хулгай хийсэн хүний удмаас нэг хүнийг газарт нүх малтаж тавиад хоёр хөлийг нь зогсоогоод дээгүүр нь шороогоор бүтээж тавиад дээр нь бичиг бичиж тавьдаг журамтай болжээ. Жил бүр алтан гадас болдог хүний хошуу нутаг болбол ордосын отог хошуу. 

	 

	(б. хувилбар)

	Чингис хааны морь уядаг шижир алтан гадсыг нь нэг шадар цэрэг нь хулгай хийж шөнөөр дутааж гэнэ. Өглөө нь Чингис хаан тэр хулгайчийг нэхүүлж барьж авчраад хулгайчийн урьдын гавьяаг санаж алсангүй. Миний “Алтан гадас”-ыг бузартуулжээ гэж үрийн үрээр “Алтан гадас”-ны оронд миний морины уяа болж зогс гэж зарлиг хайрлаж гэнэ. Ингээд хүн алтан гадасны оронд морины уяа болж зогсож гэнэ. 

	 

	(в. хувилбар)

	Эрт урьд цагт Богд Чингис хурмаст тэнгэрт цагаан сацлын тахилга хийж тэнгэрийн хүлэг өндгөн цагаан морио “Тэнгэрийн гадас” гэдэг алтаар хийсэн эрдэнийн гадаснаас уяж байжээ. Ингэж байтал нэг ойр дагасан хүн нь энэ гадсыг нь хулгайлжээ. Чингис хаан тэнгэрт сацал өргөх болж гадсаа үгүйлээд сүрхий эрэл болж доорх улсаа шүүж шалгааж байжээ. Тэгэхэд тэр гадас хулгай хийсэн хүн нь миний уршгаар өдий амьтан зовлон амсах хөөрхий байна гэж зовоод Чингис хаанд бараалхаж “Алтан гадас”-ыг би хулгай хийжээ гэж үнэнээ хэлж намайг яаж цаазалбал цаазал гэхүл Чингис хаан “Чиний муу утсан амь миний тэнгэрийн гадсыг төлмөөр юм биш. Чи тэнгэрийн гадсыг үгүй хийсэн юм чинь оронд нь чамайг үрийн үрээр тэнгэр тахих морины уяа болгоё. Чи тэнгэрийн гадсыг үгүй болгосон чинь эцэг эхээ алдсантай адил. Иймээс чи тэнгэр тахих үед гомдол (бэлэвсрэл)-ын цагаан хувцас өмсөж өндгөн цагааныг хөтөлж зогс” гэж зарлиг болж гэнэ. 

	 


АЛТАН ШУМУУЛ

	 

	Сод богд Чингис хаан лугаа тохиосон лам нь шагжийн Хөнхэ нинбо нэрт бөлгөө. Тэр ламын зарлигаар Эсруагийн нэрт хотын хаалган тус (хаалганы ас эсрэг) хоёр бие газрын үзүүрт Далай дуурьсахуй нэрт сүм босгов. 

	Бас сод богд Чингис хаан ном буяныг гэнэт мэдээд мөнх газарт зуу шигэмүнид буянаа өгч илгээгээд шагжийн манзушир ламд “Миний урагт нэг бодисадвагийн хувилгааныг миний ач үрд төрүүл" гэж өчиж илгээв. Төдийд Манзушир бандида “Алтан хуурцгийн амыг нь бүү нээ" гэж зарлиг болж “Үүнийг богд Чингис хаанд аваачиж өг! Нэг бэр нь бодисадвагийн хувилгаан байсан аж. Энэ хуурцгийг их хурим ерөөл хийж Сүмэндарь нэрт бэрээрээ нээлгэж үзүүл!” гэж зарлиг болж өгөв. Тэр хуурцгийг тахиа жилийн хувь сарын арван таванд их хурим ерөөл хийж Тулуй эзний Эш цолт бэрд нээлгэж үзүүлбэл дотор нь гурван алтан шумуул байжээ. Тэр шумуул Эш хатны хамрын нүхээр орсон аж. Эш хатны алтан умайд орж арван сар болоод Хорим балгасанд Чакравардын хувилгаан Сэцэн хаан, Ариг бух хоёр төгс төрөв. 

	 


АЛТАН ЭВЭРТ БУГА

	 

	Эрт дээр цагт эзэн Чингис хаан Хорезмын эзэнд алтан аргамжаа хоёр ч удаа тастуулсанд хилэгнэн уурсаж их цэрэг хөдөлгөн, самуун их дайн дэгдсэн тэр үед юу ч хэн ч тогтоож чадамгүй үерийн их ус шиг догшин Монгол морьт цэрэг Инд мөрөнд тулж ирсэн цаг байлаа. Инд мөрөнд үертэй ч гэсэн олом олох баг цэрэг, их цэрэг гаргах усны гармыг эзэнд товлосон хэдий ч эзэн хаан онгон шүтээндээ залбирч харь орны элчийг ч хүлээн авах завгүй ганцаараа бодлогошрон суух нь олонтоо. Есөн өрлөн хөлөг баатрууд нь үл дуугарах эзний царайг харан дэмий л холхилдоно. Инд мөрний хөндийг нилд нь бүрхэх шиг тоо томшгүй олон цэрэг отог, отгоороо буудалласныг харахад нүүдэллэн яваа мэт тоос боссон бүгчим халуунд хүн малгүй идээшилж дассан сэрүүн хангай нутаг, Онон Хэрлэн мөрнөө санагалзан дурсах нь олонтой байв. Эзний нүд чихнээс далд оройн цагаар найрлаж суух нь олонтой. Боорчи, Борохул, Чуу мэргэн гурав алтан хундагатай амтат дарс шимэн Алтангуа хатны шивэгчин Ариунтогосын дуулахыг сонсон уярч сууснаа согтуугаар Борхул:

	 

	Хаан эзэн минь мэддэг ч болоосой

	Хатан Онондоо очих сон би

	Богд эзэн минь болгоох сон болоосой

	Буурал ээждээ золгох сон би

	Дайтна дайтна гэхэд

	Дайтсан бус уу бид

	Дассан өссөн нутгаа

	Мартсан гэж үү бид

	 

	гэхэд нь цөм хирдхийн сандрахад Чуу мэргэн:

	 

	Бор дарсанд согтсон

	Борхул минь бос бос

	Богд эзэн минь өршөө

	Болчимгүй муу хүн бүү сонс

	Хар дарсанд согтсон

	Хайрт Борхул минь бос бос

	Хаан эзэн минь өршөө

	Хар муу санаатан бүү сонс

	 

	гэж хэлээд цааш найрлан суухдаа Алтай, Хангай нутаг ариун Онон, Хэрлэн мөрнөө дурсан ярьж энэ үгээ эзэнд хэлж эс чадах боловч эвсэж ийм арга зохиож гэнэ. Эзэн Чингис хааны онгон сүлд тугийн сахиул хоёр цэргийн манаатай шөнө Алтан эвэртэй буга хүрч ирээд:

	 

	Инд мөрөн үерлэж

	Их гай тарих нь

	Харын уул, ус хилэгнэж

	Хамаг олон чинь зовох нь

	Хаандаа хэлээ гэж

	Хүний хэлээр урамдлаа

	Энэ ямар учир жиг ургав аа

	 

	гэж гайхсанаа эзэндээ хэлэхээр тохирч гэнэ. Нэлээд хэд хоносны хойно их эзэн есөн өрлөг хөлөг баатруудаа урьж ярилцан суухад нь Борхул босож эзнээс үг хэлэх соёрхол эрэн гуйж сөгдөн хэлсэн нь:

	 

	Хаан таны харах нүдний хараа

	Сонсох чихний сонор билээ бид

	Сүлд их тугийн чинь сахиул дээр

	Шөнөөр алтан эвэртэй буга ирж

	Инд мөрөн үерлэж

	Их гай тарих нь

	Харын уул, ус хилэгнэж

	Хамаг олон чинь зовох нь

	Хаандаа хэл гэж хүний хэлээр

	Урамдаад явлаа 

	 

	гэж сахиул цэрэг сандарч хэлэхийг Боорчи мэргэн бид сонсоод эзэн танд айлдаж байна гэхэд Чингис хаан ихэд гайхан хачин юмаа гэхэд Боорчи харин тиймээ харсан цэрэг нь үүдэнд бий гэв. Оруул гэхэд хоёр цэрэг орж иржээ. Эзэнд сөгдөн үзсэнээ хэлсэнд Чингис хаан гайхсан харцаар удаан харж сууснаа хуруугаараа нэгийг нь дуудаж дэргэдээ авчирч чихэнд нь нэгэн юм шивнэн асууж өөрийнхөө чихийг тавин чагнаж сонссоноо зүүн талдаа суулгаж гэнэ. Нөгөөх цэргийг бас дахин хуруугаараа дуудан дэргэдээ авчирч баруун чихэнд нь нэгэн юм шивнэн өөрийнхөө зуун чихийг ойртуулан юм асууснаа баруун талдаа суулган хүүхдэд идээ барь гэж хэлээд идээ барьсны дараа та хоёр явж ажлаа хий гэж хэлээд гарсны дараа гурван хуруугаараа магнай тулан бодол болон нэлээд сууснаа энэ хоёр цэрэг буга үзээгүй юм байна. Нэг нь шогшоод явсан гэж байна. Нөгөө нь давхиад явсан гэж байна. Хоёулаа харсан мөртөө хоёр өөр явсныг бодоход худал байна гэхэд цөм чив чимээгүй болж гэнэ. Чингис хаан, та нар минь эх нутгаа их санаж байгаа юмаа даа гэхэд цөм тийм тиймээ л гэлцэж гэнэ. Чингис хаан бодол бодож сууснаа:

	 

	Нэгд та нар нутгаа санасан хойно буцах зөв өө

	Хоёрт амар амгалан аж төрөх гэсэн чинь зөв

	Гуравт дайтъя гэсэн дайсангүй хойно буцъя 

	 

	гэж хэлээд маргааш их бүрээ үлээж их цэргийг хөдөлгө гэж зарлиг буулгасан гэнэ. 

	 


АЛТАН ЭМЭЭЛ УУЛ ХӨЛӨНБУЙР НУУРЫН ДОМОГ

	 

	Өвөр Монголын Хөлөнбуйр аймгийн баруун баргын нутагт Чингис хаантай холбоотой домог бүхий олон газар нутаг байна. 

	Тухайлбал Алтан эмээл гэж уул бий агаад энд эзэн Богд Чингис хааны аян дайнд явахдаа унаж явсан морины алтан эмээл орхисныг хожим олсон тул Алтан эмээл гэж нэрлэсэн домогтой. Үнэхээр ч уг уул алсаас харвал эмээлийн төрхтэй ажээ. Мөн Буйр сумын төв буй газрыг Будаат гэдэг бөгөөд Чингис хаан энд будаа тарьж байсан домогтой ажээ. 

	Буйр нуур уг нь эр халиунтай холбоотой. Чингис хаан найман шарга морио алдаад эрж олсны сүүлд хоноод явсан гэдэг. Мөн Хөлөн нуурын усанд гүн орсон дээрээ нүхтэй хад байх агаад тэнд Чингис хаан найман шарга морио эрж явахдаа тэр хаднаас морио уяж хоноод явсан тул ийнхүү нэрлэсэн ажээ. Мөн Дэлийн овоо гэдэг газар Чингис хаан морио дэлсээд явсан тул ийм нэртэй болжээ. 

	 


АМАН ЧИХЭР

	 

	(а. хувилбар)

	Эрт урьдын цагт Чингис хаан үзэмчин нутагт сууж байхдаа нэг худаг дээр морь усалж байгаад амандаа шимж байсан чихрээ тэр худагт ойчуулчхаж гэнэ. Тэгээд “Олны тэжээл болог!” гэж аман ерөөл хайрласан байжээ. Тэр цагаас энэ худгийн ус нь амсраараа оргилон гарсаар одоогийн “Ээж далай" болсон гэдэг. Ээж нуурын гол дунд байх нэг давс шүүгүй тунгалаг устай худгийг Чингис хааны чихрээ унагаасан худаг гэдэг. Тэр худаг одоо болтол хэвээрээ байна. 

	 

	(б. хувилбар)

	Зүүн үзэмчний Ээж нуурын жинхэнэ нэр нь “Хичрийн цонгор ээж нуур" гэдэг байжээ. Үүний анх үүсэл нь Монголын сүлд тэнгэр Чингис хаан өглөө нь Ар хангайгаас мордож Өвөр хангайд морилоод орой буцаж харьдаг гэнэ. Ингэж заларч явахдаа Ээж нуурт хөлөг морио усалж гардаг байжээ. Нэг өдөр амны чихрээ энэ нуурт тавьж сумныхаа хичрээр хатгаж “Энэ чихрийн хүчээр, энэ нуур хожим манай монголын үрс бүхэнд сайн цагт эрдэнэ, самуун цагт тэжээл болтугай” гэж зарлиг болж нумын хичрээрээ хатгаж ерөөснөөр энэ нуур “Хичрийн цонгор ээж нуур" гэж алдаршжээ. 

	 


АМИЛЖ ИРЭХ

	 

	(а. хувилбар)

	Эзэн богд нойрсох цагтаа Хубилай гэгч ачдаа шилдэг цэрэг өгөөд: “Миний хүрээг минь ариун сайн хадгал” гэж ачдаа захиад зарлиг болсон нь: “Дахиж намайг сэрээд хаан ширээгээ тэтгэх цагт монголын хааны хүссэн хүслийг нь хангаж төр шашин хоёр бадарч жаргах хувь байна. Тэр цагт эр хүн бүсээ тайлж, эр морины шүлс ханцуйн гуурын? чинээ болно. Цагаан малгайг нүдэнд үзэгдэшгүй газарт хөөж явуулна би” гэжээ. Чингисийн алтан бүсийг хаадад найман өрөө гэрт хүрэн, ховол зургаан хошууд монгол хадгалсан байна. 

	 

	(б. хувилбар)

	Чингис хааны шарилыг ордосын өмнө бие, Жиюн вангийн хошууны Давс нуураас урьдтай тавин газрын үзүүрт нэг сүмд тахиж байна. Чингисийн шарилыг мөнгөн авс, модон авс хоёрт хувааж авслаад сүмийн гол дуганд шар торгон майханд тавьж байна. Бас австай нь цуг Чингисийн илд, нум сумыг нь хадгалж байна. Энэ сүмээс хоёр газар зайтай бас нэг бага сүм байна. Тэнд эзэн богдын хорин тугийг онголж тавьжээ. 

	Чингис хаан үхэхийнхээ үзүүр шадар түшмэдээ дуудаж цуглуулаад “Би үхвэл удаандаа нэг мянга, хурдандаа найман зуун он болбол дахиж сэргэж ирэх юм" гэж хэлээд нүдээ аньжээ. Чингис хаан одоо ертөнцийн хүнд үзэгдэхгүй боловч унтаж байх адил авсандаа хэвтэж байна. Орой хонины мах, морины мах чанаад авсанд нь таваглавал..... сайхан идэцгээгээд байдаг юм байна. 

	 

	(в. хувилбар)

	Чингис хаан халиад зургаан зуун тавин жил болж байна. Одоо

	150 жил юм уу, гурван зуун тавин жил болбол Чингис хаан амилж сэргээд монголд илэрнэ. Тэр үед Хятад оронд бас нэг баатар амилж босоод Чингистэй дайн хийнэ гэнэ. Тэгээд Чингис тэр баатрыг дийлээд ардаа ордосоос монголын уг нутаг халхад дагуулж аваачна. 

	 


АНДЫН ЁС

	 

	Ябаган (Жамух), хаан хоёр өчүүхэн явах цагтаа алтан шагайгаар анд болов. Түүнээс ихээхэн болохдоо алангир нумаар анд болов. Түүнээс ихээхэн болохдоо аргамаг товцгоор анд боллоо. 

	Гурван үе алдад анд болох ёс суут богд Чингис хаанаас болсон билээ. 

	 


АРВАН ГУРВАН ОВОО

	 

	Хэнтий аймагт буй Хэрлэн баян улааны ноён оргилд Чингис хааны 27 насыг тэмдэглэн босгосон Арван гурван овоо гэж бий. Энэ нь хаан суусан нас жилийг тэмдэглэн босгосон гол овооны хоёр талд тус бүр арван гурван овоо байх бөгөөд гол овоотойгоо 27 юм. Түүнчлэн Чингис хаан шархтаж Зэвтэй нөхөрлөсөн Хүйтэн хэмээх газар нь эдүгээ ч уг нэрээрээ Баян улааны баруун хойно бий. Гүн бүрд, Анаагийн хад, Хэрлэн тооно гэх мэт Чингис хааны нэртэй холбоотой түүхэн дурсгалт газар энд олон ажээ. 

	 


АРГАСУН ХУУРЧИЙН ДОМОГ

	 

	Суут богд Чингис хаан наран ургах зүг Солонго улсад аялж эчтэл, Үнэгэн мөрөн үерлэж, эзний бие эн их цэрэг энтээ талд саатаж суув. Элч илгээв. Эзэн богд алба ац гэж ирлээ гэж Солонгуудын хаанд хэлэв. Эзний тэр үгийг сонсоод Солонгуудын Буха цагаан хаан, өөрийн Хулан нэрт охиноо өгөн өргөж, Барсгарьд Буха, Солонго хоёр отог инжтэйгээр, онгоцоор авч ирэв. Тэндээс эзэн богд, Солонгуудын Буха цагаан хаан эхлэн ноёд сайд бүгдэд мөрөн мэт дуудаж зарлиг болов. Түүний хойно эзэн богд, Хулан хатан хоёр дэр нэгтгэхэд, хээр дэр нэгтгэвээс хэвгүй болном за. Гэрт хүрч асрахул ямар вэ гэж бүгд сайд айлтгав. Тэр үгэнд эс орон эзэн дэр нэгтгэв. Тэгээд тэр Солонго улсад гурван жил саатаж суув. Аргасун хуурчийг улсыг зас гэж суулгасан аж. Гэрээс эзэн богд юунд саатав гэж Аргасун хуурч гуравласан зээрдийг унаж гурван сар явах газрыг гурван хоногт хүрч, эзэн минь мэнд буюу хэмээн асуув. Мэнд хэмээн түшмэд хэлэв. Мөн түшмэд, хатан хөвүүд, хамаг улс бүгд мэнд буюу гэж асуув. Хуурч өгүүлрүүн:

	 

	Хатан хөвүүд чинь мэнд байнам 

	Хамаг улсын чинь зан аашийг эс мэдэв

	Эм хөвүүд чинь мэнд байнам

	Энэ их улсын чинь зан аашийг эс мэдэв

	Хагархай амандаа холтос хальс олж идэв

	Хамаг улсын чинь зан аашийг эс мэдэв

	Умдаасах амандаа ус цас олж уув

	Улс монголын чинь зан аашийг эс мэдэв

	 

	хэмээн өчвөөс эзэн эс ухаж, бас өгүүл хэмээв. Аргасун хуурч өчрүүн:

	 

	Сал модонд

	Салбар шувуу

	Өндөглөв гэнэ

	Сал модонд

	Итгэж суусаар

	Сар шувуунд

	Үүрээ эвдүүлж

	Өндөг зулзагаа идэгдэв гэлээ

	Хулст нуурт

	Хун галуу

	Өндөглөв гэнэ

	Хулс модонд

	Итгэж суусаар

	Хулд шувуунд

	Үүрээ эвдүүлж

	Өндөг зулзагаа

	Идэгдэв гэлээ

	Хутагт эзэн минь

	Гэгээндээ айлд 

	 

	хэмээн өчвөөс эзэн, хуурчийн энэ үгийг ухав уу та хэмээхэд түшмэд эс мэдэв. Эзэн өөрөө мэдэж зарлиг болов. 

	 

	Сал мод гэж хамаг нөхөд минь буюу

	Салбар шувуу гэж миний бие буюу

	Сар шувуу гэж Солонго улс буюу

	Өндөг зулзага гэж хатад хөвүүд минь буюу

	Үүр гэж энх төр минь буюу

	Хулст нуур гэж хамаг улс минь буюу

	Хун галуу гэж миний бие буюу

	Хулд шувуу гэж Солонго улс буюу

	Өндөг зулзага гэж хатад хөвүүд минь буюу

	Үүр гэж энх төр минь буюу 

	 

	хэмээн зарлиг болж, алтан жолоогоо залав. Богд эзэн зарлиг болов. Бөртгөлжин хатан минь бага цагт учирсан бүлгээ. Нүүрийг нь үзэх бэрх байна. Гэрт орвол гэр нь чухал болом за. Гэр дэх хүнтэй эс зөвлөвөл, харь хүн байтал илт уурлан хилэгнэн сууваас эмээх мэт буюу. Есөн өрлөгүүдийг минь нэг нь үг барилдаж ирэхүл чухал гэж сананам би гэв. Жалайрын Мухулай, эзний зарлигаар одоод хүрч Бөртгөлжин хатанд мөргөн суув. Тэндээс хатан ийн зарлиг болруун: Эзэн мэнд буюу чи юунд ирэв гэж асуув. Эзэн зарлигаа мэдүүл гэж илгээв. 

	 

	Байгуулсан төрөөр эс болов

	Бат төрийн эрхээр болов

	Багшлах сайдын үгэнд эс оров

	Барс гэрийн өнгөнд болж

	Богд эзэн Хулан хатан лугаа

	Дэр нэгтгэв гэв. 

	 

	Бөртгөлжин хатан зарлиг болруун:

	 

	Хаан эзний минь хүчин буй за

	Хамаг монголын дур буюу

	Эзэн богдын минь хүчин буй за

	Эд бүгдийн дур буюу. 

	Эрэг мөрөнд хун галуу олон гэнэм. 

	Эрхийгээ чинэтэл намнахаа

	Эзэн өөрөө мэднэм за

	Эн их улсад

	Эмс охид олон гэнэм. 

	Иржавахыгаа

	Эзэн өөрөө мэднэм за. 

	Хуяст нуурт

	Хун галуу олон гэнэм

	Хуруугаа чинэтэл намнахаа

	Эзэн минь өөрөө мэднэм за

	Хотол их улсад

	Охид эмс олон гэнэм. 

	Хутагт эзэн минь

	Ирж авахаа өөрөө мэднэм за. 

	Эрхийдээ мэргэн

	Эрэг нугас хоёрыг

	Хамт харвам гэлээ. 

	Эр хүн дурлахул

	Эгч дүү хоёрыг

	Авам гэлээ. 

	Эмнэг морин дээрээ

	Эмээл тохтугай гэмүү

	Эм хүн дээрээ

	Эм автугай гэмүү. 

	Илүүт муу буюу

	Дутууд сайн буюу

	Дээлийн давхар үл дааруулам гэлээ. 

	Дээсний гурамсан үл тасрам гэлээ. 

	 

	гэж зарлиг болов. Богд эзэн, Хулан хатныг авч ирэхэд Аргасун хуурч арзанд согтож, алтан хуурыг авч, өөрөө хонов гэж эзэн богд хилэгнэж, дуугүй тохь, өчиггүй тэвч гэж Боорчи, Мухулай хоёрыг илгээв. Боорчи, Мухулай хоёр очиж Аргасун хуурч чамайг арзанд согтож, алтан хуурыг авч өөрөө хонов гэж дуугүй тохь, өчиггүй тэвч гэж биднийг илгээв гэхэд Аргасун хуурч хэлэв. Алах хүний аялгууг авам гэлээ. Үхэх хүн үгээ хэлэм гэлээ. Эзэнд үгээ хэлье л гэхэд, тэр хоёр түшмэл эс алж, суутын сархдыг суганд нь, эрхтийн сархдыг өвчүүнд нь бариулж авч иртэл эзэн нойрсон ажгуу. Боорчи, Мухулай хоёр гаднаас үг айлтгав:

	 

	Гэгээн их ордонд чинь

	Гэрэл орж байнам

	Гэр дэх охид хөвүүдээ сэрүүлээсэй

	Гэмтэн жимтэн чинь хурж байнам. 

	Гэгээн их зарлигаа өгч тараагаасай. 

	Хас их ордонд чинь

	Гэрэл орж байнам

	Хаалгат гэрийнхээ

	Үүд өрхийг нээлгээсэй. 

	Гашуутан, зовлонтон чинь хурж байнам. 

	Хас их зарлигаа өгч тараагаасай 

	 

	гэж айлтгасанд эзэн өөд болов. Аргасун хуурчийг өмнөө авч оров. Эзэн зарлиг эс болов. Боорчи, Мухулай хоёр дуун эс гарав. Тэгэхэд Аргасун хуурч өөрөө айлтгав. 

	 

	Далан хэлт чогчиго чалчин донгодоход

	Загалмай мэргэн довтлон ирэхэд

	Зан хийх дуугаа гарган эс чадав гэлээ. 

	Заяат эзнээ, занан хянан суухад

	Зан хийх үгээ өчин эс чадав би. 

	Арван наснаасаа эхлэн

	Алтан хуурыг чинь хадгалнам билээ. 

	Арга билгийг чинь сурнам билээ

	Алиа муу аашаа эс олдож билээ. 

	Арзанд эндсэн минь үнэн

	Арзанд эндэж, алтан хуурыг чинь авч

	Алс санасан минь үгүй билээ

	Хорин наснаасаа эхлэн

	Хотон хуурыг чинь хадгалнам билээ. 

	Хошин билгийг чинь сурнам билээ. 

	Холчиргон муу аашаа эс олдож билээ. 

	Хорзод эндсэн минь үнэн

	Хорзод эндэж, хотон хуурыг чинь авч

	Хол санасан минь үгүй билээ хэмээн өчсөнд

	Амныхаа сайнд гарсан Аргасун минь

	Хошныхоо сайнд гарсан хуурч минь

	 

	гэж алахаа байж тунхаг зарлигаа өгч тараав. 

	
АРИГ

	 

	Чингис хаан монгол үндэстнийг нэгтгэн захирч байсан үедээ Ариг нутагт нутаглаж эндээс нэг үзэсгэлэнт хатан авчээ. Мөн тэр голд Чингис хааны адуучид нутаглаж гүү барьж айраг исгэж байв. Нэгэн удаа найр хийхээр хааны өргөө рүү айраг ачиж явтал айраг нь цалгин асгарсныг хаанд айлтгавал хилэгнэсэнгүй. Харин энэ гол айргаар үүрд бялхан урсаж байх сайн бэлгэтэй юм болжээ гэж бэлгэшээсэн гэнэ. 

	Энэ цагаас тэр голыг Айрган гол гэж нэрлэжээ. Энэ нь хувиран дуудагдсаар Арги болсон гэнэ. Энэ гол Хөвсгөл аймагт бий. 

	 

	(хувилбар)

	Урьд шадар ван ноён нэг айлд бууж архи нэрүүлээд цагааг нь голд асгуулсан тул уг голыг Айргийн гол гэж нэрлэв. Энэ үг хожим хувиран Аргийн гол гэдэг болжээ. 

	 


АРХИЙГ ШИРЭЭНД ТАВЬЖ МӨРГӨЖ УУХ БОЛСОН НЬ

	 

	Чингис хөвүүн, ер хүнээс их хүчтэй маш мэргэн мөн чанарт ажгуу. Энэ хөвүүний дөрвөн дүү нь Хавт Хасар, Бөх Билигт, газарч Хачиун, Тэмүгэ отчигин эдгээр дөрөв, Чингисийн дөрвөн хөвүүн нар нь Зүчи, Цагаадай, Өгөөдэй, Тулуй цэцэн энэ дөрөв бүлгээ. Хүдэр мэт дөрвөн хүү, Хүлэг мэт дөрвөн хөвүүн минь хэмээн өөрөө магтдаг ажгуу. Ар Хангай, Өвөр Хянганыг хэсэж ав гөрөө хийж цэргийн эрдмийг боловсруулж Ар монголыг эрхэндээ хураавай. Ар Богд би болбоос тэнгэр та болбоос над лугаа үлгэрлэвээс үл болмуй хэмээн дүү нартаа зарлиг болоход харвах намнах нь мантай адил гэлцдэг агсан ажээ. Нэгэн өдөр эхэд нь нэгэн хүн лонхтой юм өгч үүнийг

	Чингист өг гэснийг эх нь авч зүүн өмнө тавьжээ. Богд ирээд хүн надад юм өгөв үү гэсэнд эх нь нэгэн лонхтой тэр байна гэсэнд Богд босож аваад баруун хормойгоо тавьж мөргөөд “ай миний ач үр заримууд нь цэцэн, заримууд нь баян, заримууд нь үгээгүй, зарим нь тэнэг болох байна" гэж зарлиг болж өөрөө тэр архинаас нэгэн аяга дүүрэн зооглож ам халахын хир болов. Дүү нартаа их ууж үл болно гэж өчөөд амсуулсанд цөм согтож ойчив. Түүнээс хойш ахын чадалтайг сая мэдэж их хүндэлж эдүгээ архи уухад ширээнд тавин мөргөөд уух нь тэр журам ажгуу. 

	 

	Тайлбар:

	Энэ домгийг сайн ажиглавал дээр тэнгэрээс Чингис хаанд хас аягатай архи буулган хайрласан үлгэрийн нэгэн хувилбар бөгөөд түүнд архи уух тухай нэг заншлыг халдаан оруулсан байдалтай "Хаадын үндэсний хураангуй Алтан товч” Саган цэцний "Эрдэнийн товч" тэргүүтэнд тэмдэглэснээр бол нэгэн өдөр Чингис хаан ордондоо зүгээр сууж байтал дээр тэнгэрээс хасын аягатай архи алганд нь бууж иржээ. Тэгээд Чингис түүнийг ганцаар уухад дөрвөн дүү нь тэнгэрээс соёрхсон хишиг юунд ганцаар ууна вэ? хуваалцаж ууя хэмээн гуйхад Чингис тэдэнд өгөв. Дөрвөн дүү нь уухад аман нь ороод хоолойд нь эс орсон бөгөөд бүр согтжээ. Үүнээс дөрвөн дүү нь Чингис ахаа тэнгэрийн хөвүүн хэмээн нэн бишрэн шүтэж “заяат эзнээс заяагүй бид буруу булаалдав. Эзэн зоогло гэж ахдаа барив. ” Чингис авч уугаад сая хөлчүүрэх шиг болов. Мэдээжээр энэ үлгэр Чингис хааныг сахиусчлан үзүүлж түүний эзэн сууж ертөнц захирахыг тэнгэрээс заяасан зүй ёсны хэрэг болгон өгүүлжээ. Тэгэхдээ архийг ширээнд талбин мөргөж уух ёс заншлын үүсэлтэй холбож өгүүлжээ. 

	 


АРХИНЫ ЦЭЭР

	 

	Богд Чингис хааны цагт энэ архи гэдэг идээг хаан хорьж цаазалсан юм гэнэ. Нэг удаа богд Чингис хаан түшмэлүүдээ дагуулаад ан гөрөөс хөөгөөд нутаг усаа эргээд явж байгаад нэг уулын орой дээр гараад орчин тойрноо болгоогоод ажиглахул нь их олон салаа бэл дотроос нэг салааны өвс ус нь тийм сайхан үзэгдэж гэнэ. Тэгээд Чингис хаан тэнд очоод үзвэл нэг жолом гэртэй эмгэн өвгөн хоёр архи нэрэн сууж байжээ. Тэр өвгөн эмгэн хоёр Чингис хааныг таньдаггүй байжээ. Тэгээд мэнд ханд болоод гэрт нь орвол түрүүлээд цайгаа өгч ард нь саалийн архинаасаа өгдөг байжээ. 

	Чингис хаан тэр архи нэрдэг хайс цоргыг үзээд их л биширч суусан аж. Өвгөн нэрсэн архиныхаа хавхгийг нь аваад архи хийх болохоороо түрүүлээд архинаасаа тотго дээрээ нэг дусаагаад дахин галдаа хийгээд гадаа жүлүг? өргөөд тэгчхээд галдаа архи хийхээрээ “Чингис хааны чанар ихэд итгэн Чингисийн дээж” гэж ерөөгөөд баахан архи дусаадаг юм байна. Дахиад гадаа жүлүг? Өргөхөөрөө 

	 

	Хаан газар усан минь ээ!

	Хамаг олон савдаг шивдэг минь ээ

	Алтан хангайн дэвсгэр дээр байсан

	Амьтан хамаг бүхнийг

	Амгаланг эдлүүлж хайрлагтун 

	 

	гэж хэлээд нэг багахан архи цацаад жүлүг? өргөдөг юм байна. Тэгээд тотго талдаа цацал цацахлаараа:

	 

	Ээ хайрхан,

	Алтан тотго, мөнгөн тотго минь

	Орохыг оруулж хайрлагтун!

	Гарахыг боож зогсоогтун

	Агтын сайныг баганаас битгий хуйхлагтун

	Амрагийн сайныг гэрээс битгий хуйхлагтун

	Эгэмтэй далтай хүнийг өргөөгөөр дүүрэн болгож

	Эмээлтэй хазаартай морийг үүдээр дүүрэн болгож

	Үртэй сад (садан)-тай гэртэй малтай болгож

	Урт настай удаан жаргалтай болгож

	Амар амгаланг эдлүүлж хайрлагтун

	 

	гэж хэлээд тотго талаа цацал өргөжээ. 

	Дахиад бас тэр дараа дэрийн? Суурь таяаа цацал өргөхөөрөө:

	 

	Аав ээжийн заяа сахиус минь ээ

	Аньснаа халиагтун

	Атгаснаа тавигтун

	Нааш халиаж

	Хишиг буянаа хайрлагтун

	Цааш халиаж бурхны хутаг ологтун

	Ач жич үр садандаа

	Урт насаа хайрлагтун

	Удаан жаргалаа хайрлагтун

	Хаанд халгүй хамаг амьтанд хоргүй болгож хайрлагтун 

	 

	гэж хэлээд ерөөдөг байжээ. Тэгээд ард нь өрх тал (зүг) өөдөө (дээшээ) халиаж цацал цацахаараа

	 

	"Хөх мөнгөн огторгуй минь

	Хөрст алтан дэлхий минь

	Амьтан хамаг бүгдийг

	Таван зүйлийн тариа идээ

	Таван зүсэн малаа дагаад

	Идэх уух хүнстэй

	Сууж орших буурьтай

	Хаг гэдэг ханиад? үгүй

	Тор гэдэг томуу үгүй

	Тоо бүрэн толгой мэнд байлгаж хайрлагтун” 

	 

	гэж хэлээд өөдөө цацал цацаад, тэгчхээд тэр ирсэн олон ахан дүүд бүгдэд нь архинаасаа хийгээд суудаг юм байна. тэгээд цугаараа архинаасаа уугаад суухул Чингис хаан их баясаад “Архи гэдэг юмыг бүр уусангүй гэж болшгүй. харин айл болгон архиа нэрээд хэмжээтэйхэн уутугай” гэж анхааруулсан гэнэ. Түүнээс эхлээд архи гэдэг юм нь улам уламжлагдаад манай өнөөдөрт хүрч ирсэн гэнэ. Мөн тэр цагаас эхлээд архиа өргөөд, цацлаа цацаад, ерөөл тавьдаг заншил үүссэн ажаа. 

	Тэр газрын тийм сайхан үзэмжтэй байсны шалтгаан болбол энэ өвгөн эмгэн хоёрын ерөөлд газар усны савдаг шивдэг их баясаад тийм болсон гэдэг. Үнэхээр ч өвлийн гурван сарын хараалыг зуны гурван сарын ерөөл дийлнэ гэдэг үг байдаг. Тиймээс манай монголчууд ердөө хараал тавихыг муушааж, харин газар болгонд үргэлж ерөөл хэлээд, ёр дэмбэрэл оршихыг боддог болсон гэнэ. Тэр цагаас эхлээд хүмүүс дэмбэрэл халиахыг их анхаардаг болсон ажээ. 

	 

	(б. хувилбар)

	Эрт цагт Өэлүн эх Чингис хаанд “Манай дээд удмаас гурван үе архинд гэмтсэн юм. Архины цаазыг чангатга" гэж зарлиг болж гэнэ. Чингис хаан хэдий баатар боловч эхийнхээ зарлигаас зөрчдөггүй учраас тэр ёсоор архийг чанга цаазалж гэнэ. Гэтэл тэр цаазаас болж улсын дотор бороо хургүй, ган зуд болж гэнэ. Үүнд Чингис нэг өдөр уулын оройд гараад алсыг бараалбал хойд зүгт нэг айл өвс устай, элбэг малтай сууж байж гэнэ. Тэр айлд очихул нэг цул цагаан сахалтай өтгөс настан гарч ирээд Чингисийг угтаж гэртээ буулгажээ. Тэгээд саалийн архи барьж "Богд Чингисийн зохиосон бүх монголын жам” гэсэн дууг дуулсан юм гэнэ. Чингис хаан цагаан өвгөнд хариу бариад “Эртний цагаан буяны үрээс болсон, энэ цагтаа чандмань эрдэнэ, чандмань эрдэнийн чанараас болсон, тань лугаа учирсан юутай хувь бэ? хар цагаан хоёрыг өнгөөр нь таних, хатуу зөөлөн хоёрыг шинжлэн байж мэдэх, шатаамал ч гэрэлтэй нарны туяа түүнд, шавар дундаа ургасан лянхуа цэцэг нэг буй. Жиг бачир хоёр бол нэг үндсэнд барилдаж, жаргал зовлон хоёр бол эртний үйлээс болох юм. Дөтийн мөрийг олж, дөрвөн үйлсийг бүтээж хамаг амьтан энэ мэт жаргатугай!" гэж дуу өргөж их найрыг бадруулсан юм гэнэ. 

	Чингээд Чингис хаан өвгөнөөс асуужээ. “Манай улсын хэмжээнд ган зуд болж хүн малд өвчин зовлон арвидаж хүчиртэй болж байхул танай энд яагаад ийм бороо хур элбэг, өвс ногоо сайн юм бэ?" гэвэл цагаан өвгөн “Цааз дээгүүр юмаа, манай газар бага болохул эзний зарлиг чанга боловч бид энэ дотроо архи нэрж найр хийж дуу ерөөл өргөж дуулдаг учраас монгол хүн бэлгээр гэж бэл гийн учир дэлгэрснээс тэнгэр лусын эзэд баясаж хур бороо элбэг, хүн малд гамшиг үгүй сайхан байх юм. Эдүгээ үүнийг санаандгүй танд мэдэгдчихлээ” гэж хэлж гэнэ. Ингээд Чингис хаан гэртээ харьж ирээд Өэлүн эхдээ энэ учрыг хэлж “Балайртал уувал мунхаг, багахан уувал жаргал” гэж хэмжээтэй цааз тогтоож архийг тавьж найрыг эхэлж их зудаас зайлсан юм гэдэг. 

	Цагаан өвгөн гэж Саран амраг (?) гэж зургаан урт (?) настай өвгөн бурхан байдаг. Чингистэй уулзсан тэр өвгөн мөнхрөөд хожим нь бурхан болсон юм гэдэг домогтой. 

	 


АРХИНЫ ҮҮСЭЛ

	 

	Чингис хаанаас өөр хүн архи гэдэг юмыг мэдэхгүй байжээ. 

	Чингис хаан үй түмэн малтай сүү сааль элбэгтэй байсан болохоор илүү гарсан сүү саалиа яах аргагүй зовдог байжээ. Тэгээд бүрхээр хийж архи нэрээд өрлөг ноёдоо залж архины найр хийжээ. Чингис хаан өрлөг ноёдтойгоо бүгд согтжээ. Хааны ордны тулгуур багана нь улаан өнгөтэй болохоор Чингис хаан согтоод улаан баганыг тэвэрч аваад хатнаа гэж андуурч үнсжээ. Хатан нь ердөө улаан торго өмсөөд байдаг болохоор тэгж андуурчээ. 

	Маргааш нь шадар түшмэл нь тэр учрыг нь хаанд хэлжээ. Чингис хаан сонсоод “Энэ чинь хор байна. Хаан хүн байгаад ийм юмыг хийвэл маргааш манай сайд түшмэлүүд юу үйлдэхийг мэдэхгүй!" гээд архи нэрэх бүрхээрийг төгрөг хавхагтай нь голд урсгаж хаяжээ. Тэгээд Чингис хаан суусан газраасаа голын эхэнд буугаад шинэ газар ордоо босгож доорх улс нь усанд явжээ. Гол дээр хүрсэн чинь урсгалын доод талд хаясан төгрөг хавхаг нь харин урсгал өөд өгсөж ирээд усан дээр хөвс хөвс гэж байжээ. Чингис хаан үүнийг үзээд “Би энэ архийг хийсэн чинь тэнгэрийн таалалд нийцсэн юм байна” гэж доорх хүнийхээ архи нэрэхийг зөвшөөрөөд дээр нь согттол ууж болохгүй гэж зарлиг болжээ. Тэгээд Чингис хааныг амьд байхад улсууд нь архинд хэмжээтэй байсан боловч хааныг нас барснаас хойш бүр хэмжээ хязгааргүй ууж доройтжээ. 

	 


АРЦ ГУРВАН БОГД, АХ ДҮҮ ГУРВАН ХААЛГА

	 

	Өвөрхангай аймгийн Богд, Баруун баян улаан, Баянхонгор аймгийн Богд, Баянлиг сумдын нутгаар дамнасан Их/баруун), Бага (зүүн) Арцат (бодь) гэсэн хоорондоо тасархай зэрэгцээ гурван уулс 280 орчим километр газар Хануйн ар өвөр талд нь Орог, Бөөн цагаан, Таацын цагаан, Хаяа нуурууд толиотон долгиотон байдаг. Энэ гурван уул анхандаа Арцат гурван уул нэртэй байжээ. Чингис их цэрэгтэй баруун зүг дайлаар явахдаа Өсөхийн нуруун дээрээс энэ гурван сүрлэг сайхан уул, Арын нь алтан шаргал элсэн манхан нуур гол жигдэрсэн нуга бүрдийг нь хараад Өгөөдэй, Цагаадай, Тулай гурван хүүгээ зэрэгцүүлэн суулгаж Та гурав энэ гурван уулын суудлыг хараад өөрсдийнхөө суудлыг шинж гэжээ. Гурван хүү бие биеэсээ жаахан жаахан зайтай суусан байжээ. Чингис энэ гурван уул бие биеэсээ тус тусдаа тасархайтай боловч хэзээ ч бие биеэсээ холдохгүй. Бараа бараагаа харалцан нөмөр нөмөртөө түшилцэн байна. Та нар энэ уул мэт байцгаа! гэжээ. Үүнээс хойш Богд Чингисийн хөвүүдийн Богд алдрыг бэлгэдэн Гурван Богдын суудал гэж Их Богд (баруун), Бага Богд (зүүн), Бодь Богд (Арцат) энэ гурван нэрээр нэрлэсээр одоо үед Арц гурван Богд гэх болжээ. Гурван Богдын хоорондох хаалга мэт гурван их тасархайгаар Чингисийн их цэрэг гурав хуваагдан гарсныг ах дүү гурван хаалга гэж нэрлэжээ. 

	 


АСАР ТАГТАНД СУУХГҮЙ МОНГОЛ ГЭРТ СУУДАГ БОЛСОН НЬ

	 

	Эрт урьд цагт Чингис хаан их улсыг байгуулсны дараа өмнө Сүн зэрэг улсууд Богд Чингис хааныг өргөмжлөн хүндэтгэж асар тагт барьж суулган ой цэцэрлэг тарьж нутаг орныг үзэмжтэй болгон чимэглэсүгэй гэсэн гэнэ. Богд эзэн эс зөвшөөрөн зарлиг болгосон нь “Манай монголын эртнээс эрхэлж ирсэн Богд төрийн хүйс болсон далай цагаан өргөө ордон энэ болно. Энэ бол байгалийн гамшиг газрын чилээнд аюулгүй. Ариун газар дэвшин нүүхэд магад тустай, манай монголын дутааж болшгүй эрхт ард бие бүтэх төрийн шүтээн зүрх. Ингэж жаргахын тэргүүн бэлгэ. Хотол шинж төгссөн нь энэ гэр болно. Надад асар тагт хэрэггүй. Монголын их нутагтаа алтан дэлхийн хөрс болон хөрөг шинжийг эвдэлгүй байлгаваас энэ нь маны хожмын хан үр хийгээд харцас албат мөнхийн алтан цэцэрлэг болох тул таримал цэцэрлэг хэрэггүй” хэмээгээд эс зөвшөөрсөн тул манай монголын олон хошууд түүгээр журамлан сахиж байшин барилга барих, тарих цэцэрлэг мод тарихыг цээрлэдэг, энэ тэр үед Чингис Богдын зарлиг байх тул ерөнхийдөө монгол гэрээр оторлон нүүж тансаг амьдарч ирсэн билээ. 

	 


БАРС САР

	 

	Тайзу (Чингис) тавин таван насны улаан хулгана жил, түвд минагт цэрэг мордож түүний есдүгээр хаан Дорбал хэмээх тожийг, монголын хэлээр Шударга хаан хэмээгчийг алж түүний хүн аймаг бүгдийг эрхэндээ хураагаад баяр хурим үйлдсэн тэр барс сарыг монголын он эхлэгч анх сар болгожээ

	 


БОДЬ ГӨРӨӨС

	 

	(а. хувилбар)

	Хөх бичин жил эзэн дорнод Энэтхэгт хүрч төмөр хаалганд цэрэг буув. Тэнд ганц эвэртэй буган биетэй, морин сүүлтэй, ногоон үстэй гөрөөс гарч ирээд турхаг цэрэгт “эзэн чинь эртхэн буцвал сайн” гэж хүний хэлээр хэлэв. Эзэн урт сахалт— (Елүй Чүцай)-аас учрыг асуухуйяа “Энэ бодь гөрөөс, нэр нь оронго гэдэг. Дөрвөн зүгийн хэлээр ярьж чадна. Амь хороохыг жигшиж, амьдруулж эдгээхэд дуртай. Одоо тэнгэрээс тэмдэг бууж эзэнд мэдүүлж байна. Эзэн та бол тэнгэрийн уугуул хүү. Ертөнцийн улс бүр эзний хүүхэд юм. Одоо тэнгэрийн санааг дагаж иргэний амийг үлдээмүү” гэв. Эзэн мөн тэр өдөртөө цэрэг эгэв. (Юань судар)

	 

	(б. хувилбар)

	Тайзу хаан (Чингис) баруун зүг Энэтхэгт хүрч цэрэг буугаад байтал гэнэт хэдэн алд өндөр биетэй, хирс адил ганц эвэртэй бүдүүн гөрөөс гарч ирээд хүний хэлээр үг хэлээд “Энэ газар хааны очих ертөнц биш, хурдан буцвал сайн" гэжээ. Жигүүрийн ноёд бүр цочоод байтал Елүй "Энэ гөрөөсний нэрийг оронго гэдэг. Гирдиг одны хувилгаан. Богд хүн сууриндаа байвал энэ гөрөөс бичиг өргөж ирдэг. Өдөрт түм найман мянган газар гүйдэг хувилгаан шидтэй. Үүнтэй халдаж болохгүй" гэж үг оруулжээ. Эзэн сонсоод мөн тэр дороо агтын жолоо эргүүлэв. 

	 

	(в. хувилбар)

	Чингис хаан Төвөдөд орсон мөн тэр явдал дээрээ Энэтхэгт морилж Чадхарин даваа гэх хөтлийг давж одтол нэг оройдоо ганц эвэртэй сару нэрт гөрөөс гүйж ирээд эзний өмнө гурвантаа өвдгөө бохирон мөргөж гарав. Түүнийг хотлоор гайхалдан байхад эзэн ингэж зарлиг болов. “Тэр Энэтхэгийн очирт суурин гэгч бол эртний дээд бурхан бодисад нар, эрхтэн богдос хаадын төрсөн орон гэдэг. Эдүгээ энэ хэл амгүй гөрөөс ингэж хүн мэт мөргөх нь юу билээ. Хэрэв одоо тэр оронд хүрвэл гэнэдэл болох юу магадгүй. Дээр тэнгэр эцэг минь ятгасан болов уу" гээд эгээрч харин урваж буув. (Хадын үндсэн шар түүх алтан товч хэмээх бичиг”

	 


ГАР ХЭНГЭРЭГ ТОМ ЖҮН

	 

	Бор балгасанд нэг гар хэнгэрэг байжээ. Цагаан балгасанд нэг том жүн байжээ. Гар хэнгэргийг дуугаргавал цагаан балгасныханд сонстож том жүнг цохивол бор балгасныханд сонсогддог байжээ. Тэгээд бор балгасанд дайсан ирвэл цагаан балгасны улс жүнгийн чимээгээр туслахаар ирдэг байжээ. Тэр том жүн нь гэнэт газар унахлаар дотор нь гурван морь хоригдчихсон гэнэ. Тэр үед цагаан балгасны эзэн нь Юань Юань Лиү Ван (элжигэн хан) гэж байжээ. Чингис хаан цагаан балгасанд орох үед Элжигэн хан хотын хэрмийн нурсан сэтэрхийгээр зугтаачихсан гэнэ. Тэр зугтаасан сэтэрхий нь одоо ч байна. Анхандаа тэр сэтэрхийний хажуу манхан дээр Чингис хааны зарлигаар хотыг бүсэлсэн хятад манж цэрэг болон өөр олон цэргийн хөлийн мөр нь харагддаг гэж хэлэлцдэг. 

	 

	 

	 

	 

	 

	 

	 

	 

	 

	 

	 

	
ГУРВАН ЗУУН ТАЙЧУУДЫГ ДАРСАН ДОМОГ

	 

	Суут богд Чингис хаан, зах нутагт нутаглаж явахын цагт нэгэн өдөр дотоод есөн сайдаа авч мөр хайж, бараа харж яваад зарлиг болруун: “Аль ч зүгээс ямар ч дайсан ирэх магадгүй, есөн сайд минь гурван хэсэг болж яв” гэж зарлиг болов. Эзний зарлигийг дагаж Зэлмэ, Чуу мэргэн, Шихихутуг гурвуул нэг хэсэг болов. Боорчи, Борохул, Мухулай гурвуул нэг хэсэг болов. Сүлд үсний Сорхон шар, бэсүдийн Зэв, ойрадын Хархи рүү гурав нэг хэсэг болж гэрт үлдэв. Эзэн бусад зургаан сайдаа авч мөр хайж, бараа харж Чахарай ханыг арлаж, Жалман ханыг өлгийдөж явтал, эзний дороос

	 

	Халтар дэх

	Харайн гүйхэд эзэн

	Толбот бор мориороо

	Довтлон гүйцэж

	Агссан нумаа

	Ангайлган татаж

	Алтан сумаа

	Алдлан тэлж

	Алаг тэхийг

	Атиртал харваж

	Алсан даруйд

	Ар дахь сайд нь

	Амдаж бууж

	Авч ганзагалахыг завдтал

	 

	Эзэн зарлиг болов. "Үүнийг та нар үтэр өвчиж шар. Би тэр Шар дэвсэг дээр гарч бараа харъя” гээд одов. Тэнд эзний нойр хүрч, толбот бор морины дэл дээр ташуураа тулж унтаад нэг зүүд зүүдлэв. Чингис хаан сэрээд зургаан сайддаа ирж зарлиг болруун:

	 

	“Би нэг зүүд зүүдлэв

	Бор зүрх минь

	Бол бол хийв. 

	Богино хавирга минь

	Шир шир хийв. 

	Болшгүй дайсан

	Ирэх нь бололтой

	Өндөр уулын цаадах

	Өргөн шар талд

	Гурван хар тугтай

	Гурван зуун дайсан байна. 

	Гурван зуун дайсны

	Хошууч баатар нь

	Зээрд морио унаж

	Зэвт сумаа тэлж

	Бат хуягаа өмсөж

	Бараан сахлаа илж

	Баруун тийш ширвэж

	Зүүн тийш ажиглаж

	Зүү мэт жирвэлзэж

	Утас мэт улалзаж явна. 

	 

	Энэ зүүд минь хэрэв үнэн бол зургаан сайд минь та нар яах вэ” гэж асуув. Шихихутуг хэлэв:

	 

	Хол ойрыг

	Хоёр хурц нүдээрээ

	Монгол аймгийг

	Мохтол

	Мэргид аймгийг

	Мэгдэртэл

	Тайчууд аймгийг

	Далтдиртал

	Сарын газрыг

	Саравчлан харж

	Жилийн газрыг

	Жилэвчлэн үзэж

	Хар нүдний цэцгийгээр

	Хаан чамдаа тусалъя. 

	Эргэх нүдний харцаар

	Эзэн чамдаа тусалъя” 

	 

	гэв. 

	Зэлмэ хэлэв:

	 

	“Үхэх амиа

	Хайрлахгүй

	Үгүйрэх малаа

	Харамлахгүй

	Үзэгдэх дайсныг

	Үсэртэл нударч

	Харагдах дайсныг

	Халтиртал дайрч 

	Замдаа тохиолдсоныг

	Зад цохиж

	Хар тугийг нь

	Хамран авч

	Барьсан хүний нь

	Байлдан алж

	Хийсэх тугийг нь

	Гишгэн дэвсэж

	Уранхай тугийг нь

	Уландаа гишгэж

	Дайсны сүрийг

	Даран сөнөөж

	Дахин босох

	Чадлыг нь мөхөөе" гэв. 

	 

	Чуу мэргэн хэлэв:

	 

	“Довтлон орох чадалгүй боловч

	Тогтсоныг бататгах чадалтай би

	Эрчлэн дайрах чадалгүй боловч

	Эвдэрснийг сэлбэх чадалтай би

	Уульхай зантай Чуу мэргэн би

	Уулгалан орох цаг болоход

	Ухран зугтах магадгүйг

	Урьдаас хаандаа хэлье. 

	Улс орноо тогтоосон хойно

	Учиртай үгээрээ тусалж чадна. 

	Харь дайсныг довтлох цагт

	Хаан эзэн Чингис чамд

	Хашир миний болгоомжит үг

	Хааяа боловч тус болно” гэв

	 

	Боорчи хэлэв:

	 

	“Өрсөлдөн ирэх дайсны

	Өмнөх замыг бөглөж

	Халдан ирэх дайсны

	Харайх замыг хааж

	Ачит эзэн чиний

	Амь биеийг хамгаалж

	Алтан жолоог чинь

	Аядалгүй дагаж

	Хандсан зүгт чинь

	Хагацалгүй явъя" гэв. 

	Борохул хэлэв:

	"Харвах сумны

	Халхавч болж

	Хангинах зэвийн

	Бамбай болж

	Итгэлт эзэн чиний

	Идэт биед

	Ирт мэс

	Бүү хүргэе” гэв. 

	 

	Мухулай хэлэв:

	 

	“Дайсныг дарж

	Олзыг оруулж

	Ирэх дайсны

	Ирийг мохоож

	Буцах дайсныг

	Бултыг хядаж

	Хүлэг мориныхоо

	Сүүл дээгүүр

	Хүдэн манан татуулж

	Унасан мориныхоо

	Дэл дээгүүр

	Ургах сайхан нарны

	Улаан гэрлийг сацруулж

	Байлдаан бүхэнд ялсан

	Баяртай сайхан мэдээг

	Баатар чамдаа хүргэе!" гэв. 

	 

	Чингис:

	 

	Шилдэг зургаан сайдын

	Шийдвэртэй үгийг сонсож

	Шарсан тэхийн махнаас

	Шаламгайлан идэж дуусаад

	Шаргал морины цулбуурыг

	Шихихутугт өгч

	"Үзсэн зүүдний минь

	Үнэн худлыг мэд” 

	 

	гэж явуулав. 

	Шихихутуг, шунхан шаргал морийг нь унаад

	 

	Тал газар тавиулж

	Тайга газар алхуулж

	Хөндий газар хатируулж

	Хөвч газар сажлуулж

	Шар дэвсэгт хүрээд

	Шалгаж сайтар харвал

	Бараан тугийг хийсгэсэн

	Балмад дайсны цэрэг

	Бачмаг тулгарахад

	Баатар Шихихутуг

	Байсан газрын зүг

	Бачимдан давхиж ирээд:

	"Шар дэвсэг дээр

	Цочмог гарч очвол

	Гурван зуун дайсантай

	Бачмаг тулгарч уулзав. 

	Тайчуудыг

	Таньсангүй

	Мэргидийг мэдсэнгүй

	Монголыг

	Мохтол харж чадсангүй

	Хойшоо ганцхан хяламхийж үзэхэд эзний зүүдэнд үзсэн дайсантай адил мэт байна” 

	 

	гэв. Тэгэхэд зургаан сайд хуягаа өмсөж, бамбайгаа зүүж, байлдаанд бэлдэж байтал дайсны цэрэг хүрч ирэв. 

	 

	Сайд баатар Боорчи

	Саарал мориндоо мордож

	Самуун дайсны өмнөөс

	Самбааг олж очоод

	Санаа зоригийг асууруун:

	“Та юун хүн бэ? 

	Ёст хүн бол ёсоо хэл. 

	Нэрт хүн бол нэрээ хэл” 

	 

	гэвэл тэд өгүүлрүүн:

	 

	“Нэрээ асуулцахаар

	Ирээгүй бид

	Нэвширтэл байлдахаар

	Ирлээ бид”

	 

	Боорчи хэлэв:

	 

	“Надад учраа хэлбэл

	Найрамдлаар өршөөж болно. 

	Наадах тулах санаатай бол

	Нарны галтайд эхэлье” 

	 

	гэв. 

	Тэгэхэд цаадах хүн хэлрүүн:

	 

	“Танд хэлэх сайн нэр

	Бидэнд үгүй

	Тарвагачин, загасчин хүн бид” 

	 

	гэв. 

	Тэгэхэд Шихихутуг өгүүлрүүн

	 

	“Тэднээс үг асуух хэрэггүй. 

	Таньсан Тайчууд байна. 

	Татгалзалгүй байлдъя” 

	 

	гэв. Борохул буун гүйж бор бамбайгаа авч, Богд эзнээ хамгаалан зогсов. Зэлмэ хөндлөн этгээдээс илд барьж ороод

	 

	Мөртөө тохиолдсоныг

	Зам гартал

	Гурван хар тугийг нь

	Гулд татаж аваад

	Уул дээр аваачиж

	Уруу харуулан хатгав

	Чуу мэргэн хэдийний дутаажээ. 

	 

	Боорчи урагшаа алалдаж явах зуур хойшоо Чуу мэргэнийг харж өгүүлрүүн: “Үй Чуу мэргэн байв. 

	Эзэн хааны төлөө ингэж зүтгэдэг билүү. Нүхнээс гарсан алаг даага мэт годхийн зугтах чинь юу вэ?” гэвэл Чуу мэргэн эргэж ирээд инээж өгүүлрүүн: “Зэргэлдэн байлдъя гэхэд, зэв дутаад байна" гэвэл, эзэн алтан саадгаасаа шунхат зэвээ сугалж өгөв. Чуу мэргэн шунхан зэвийг сумлан татаж, суниалган тэлж, эрхийдэн сойж, эргүүлэн чиглүүлж, дайсны тэргүүнийг тас харваж, зээрд халзан морийг барьж ирээд эзэнд унуулав. Эзэн тэр морийг унаж үзвэл нисэх шувуу хийсэх салхи мэт байв. Тэгээд зөрчих дайсныг цөхрүүлэн дарж, хатгалдах дайсныг хагас болгож байтал Борохулын толгойд сум тусвал, тэр доош унаж, нумаа тэмтэрч аваад салдархийлэн түшиж бамбайгаа алдалгүй барьж зогсоно. Боорчи урагшаа алалдаж байх зуур хойшоо харж түүнд өгүүлрүүн: “Эр хүн ганц суманд унадаг билүү? Эврээ цохиулсан ишиг мэт эргэлзэн салганах чинь юу вэ?" гэвэл Борохул, мориныхоо буруу талаас харайж мордоод халхавчаа барьж хайхралгүй байлдаж явав. Тэгээд халдаж ирсэн дайсан алагдсан хүнийхээ хүүрийг авч дутаав. Эзэн зарлиг болруун:

	“Буруу хандсан дайсныг яах билээ?” гэвэл Боорчи өгүүлрүүн:

	 

	“Бурхан болсон хүнийг 

	Буянаар үддэг 

	Буруу хандсан дайсныг

	Зэв зэвээр үддэг нэхье” 

	 

	гэвэл тэр үгийг эзэн зөвшөөрч нэхэв. Цайтын цагаан талд дайсныг гүйцээд олон хонинд орсон чоно мэт цавчиж нэг зуун хүнийг алав. Хоёр зуун хүн дутаав. 

	Энэ байлдаанд зуун морь, тавин хуяг олзолж авав. 

	Тэр цагт Чингис хаан тэнгэр эцэгтээ мөргөе гэж довцог өндөр дээр гарч, тохмоо дэлгэж тавиад бүсээ хүзүүндээ өлгөж залбиран өчив. 

	 

	“Эрэмгий сайнаар

	Эзэн эс боллоо би

	Эрхт тэнгэр

	Эцгийн хайраар

	Эзэн боллоо би

	Эцэг тэнгэрийн ачаар

	Эсрэг дайснаа дарлаа би. 

	Хамрагч сайнаар

	Хаан эс боллоо би. 

	Хан тэнгэр эцгийн

	Хайраар эзэн боллоо би. 

	Хан тэнгэр эцгийн өршөөлөөр

	Харь дайсныг дарлаа би” 

	 

	гэж мөргөв. Тэндээс мордож явахад эзэн зургаан сайдаа магтаж дуулав. 

	Эхлээд Шихихутугийг магтсан нь:

	 

	“Мэргидийг мэгдүүлж

	Монголыг мохоож

	Тайчуудыг таньж

	Дайсныг даралцсан

	Татаарын Шихихутуг минь” 

	 

	гэж магтав. 

	Зэлмийг магтсан нь:

	 

	“Ороо гөрөөсний

	Отлого болсон

	(Ан гөрөөсийг

	Агнаж мэддэг)

	Омогт дайсны

	Зүрхийг чичрүүлсэн

	Унах морьгүй болоход

	Унаа авчирч өгсөн

	Сэргэг бага нойртой

	Сэцэн мэргэн ухаантай

	Улс төрийн төлөө

	Урьд цагаас зүтгэсэн

	Урианханы сайн Зэлмэ минь” 

	 

	гэж магтав

	Чуу мэргэнийг магтсан нь:

	 

	“Зарлигийг минь алдалгүй дагаж

	Заасны минь эндэлгүй гүйцэтгэж

	Дайсны тэргүүнийг

	Тас харваж

	Унасан зээрд морийг нь

	Уулгалан булааж

	Хатгалдах дайсныг

	Хага цохиж

	Зөрчилдөх дайсныг

	Цөм цохисон

	Зүрчидийн Чуу мэргэн минь" 

	 

	гэж магтав. 

	Борохулыг магтсан нь:

	 

	“Харвах суманд

	Халхавч болсон

	Сурхирах суманд

	Саравч болсон

	Толгойгоо шархтахад

	Тохмоо эс алдсан

	Хүмүүний сайн Борохул минь” 

	 

	гэж магтав. 

	Мухулайг магтсан нь:

	 

	“Дайсныг даралцаж

	Олзыг оруулалцаж

	Ирэх дайсны

	Ирийг мохоож

	Буцах дайсны

	Борвийг хянгардаж

	Хүлэг мориныхоо сүүл дээгүүр

	Хүдэн манан татуулж

	Унасан мориныхоо дэл дээгүүр

	Ургах нарыг гийгүүлж

	Дайсны хөрөнгөнөөс

	Тасархай утас орхилгүй

	Хугархай зүү гээлгүй

	Хураан авч ирсэн

	Жалайрын сайн Мухулай минь 

	 

	гэж магтав. 

	Боорчийг магтсан нь:

	 

	“Намайг залуу байх цагт

	Найман шаргыг эрэх үед

	Наран ургах хирд

	Надтай уулзсанаас хойш

	Насад үнэнээр зүтгэсэн

	Наху баяны хөвүүн

	Найрт хүлэг Боорчи минь

	Айл зуур явахад

	Алаг бяруу мэт номхон байвч

	Алалдах дайсантай уулзахад

	Арслан барс мэт догширч

	Аюулт дайсныг дарахын төлөө

	Амь биеэ үл хайрлагч

	Ачит хүлэг Боорчи минь

	Ханилж явах цагт

	Хар бяруу мэт номхон байвч

	Хатгалдах дайсантай тулах цагт

	Харцага шонхор мэт догширч

	Харийн дайсныг дарахын төлөө

	Халуун амиа үл бодогч

	Хайрт хүлэг Боорчи минь

	Инээлдэн явах цагт

	Ижил бяруу мэт номхон байвч

	Ирэх дайсан учрахад

	Идэт араатан мэт догширч

	Идэмхий дайсныг дарахын төлөө

	Итгэлт биеэ үл хайрлагч

	Ивээлт нөхөр Боорчи минь

	Наадан явах цагт

	Намрын унага мэт эелдэг боловч

	Нанчилдах дайсантай учрахад

	Начин шонхор мэт довтолж

	Насан ямагт зүтгэсэн

	Найз хүлэг Боорчи минь” 

	 

	гэж магтан дуулав. 

	Эзэн, зургаан сайдаа магтан дуусахад Боорчи эзнээ магтаж дуулсан нь:

	 

	Есүхэй баатар эцэгтэй

	Есөн өрлөг түшмэлтэй

	Ер бүгдийг эрхэндээ оруулсан

	Ертөнцийн эзэн Чингис хаан минь

	Өэлүн хатан эхтэй

	Өрлөг өсөн түшмэлтэй

	Өгөдэй, Тулуй хөвүүнтэй

	Өршөөл хайр ихтэй

	Өнгө бүрийн улсыг

	Өмнөө сөгдүүлсэн

	Өшөөтөн дайсан бүгдийг

	Өлмий дороо гишгэсэн

	Өндөр дээд эзэн хаан минь. 

	Хаан эзэн чамайг байхад

	Эзэрхэг дайснаас

	Эмээх явдалгүй

	Хамаг бүгдийг хамтарч

	Хамаатан садан мэт эвлэлдэж

	Харийн дайсныг хамх цохьё. 

	Халуун зуураа цэнгэлдэн сууя. 

	Хун галуу мэт

	Хуралдан цэнгэе. 

	Худалч хүний үгэнд

	Бүү оръё. 

	Харцага шонхор мэт

	Харайлан дүүлэн явъя. 

	Хатгалдах дайнд

	Халуун амиа

	Бүү хайрлая. 

	Ангир шувуу мэт

	Амраг үрээ бүү хөнөөе. 

	Алалцах дайсанд

	Амиа бүү хайрлая

	Элгэн садан дотроо

	Эв найрамдлыг бүү алдъя

	Эзэрхэг дайсантай тулахад

	Энэ биеэ бүү хайрлая”

	 

	Хүлэг Боорчийн дуулсан үг энэ билээ. Суут Богд Чингис хаан, гурван зуун тайчуудыг дарж эсэн мэнд гэртээ ирж энх амгалан жаргаж суув. 

	 


ДЭЛҮҮН БОЛДОГ

	 

	Тэрэнги л модон шэмэдхэлтэй

	Тэмүүжин түрэбэн Дэлюүн болдог

	Тэсэшэгүй тэмэсэлэй эсэстэ

	Тэнигэрхэн Монголной дэгжэжэ байна

	Шэлбээнэн модон шэмэдхэлтэй

	Шэнгэстэй түрэнэн Дэлюүн болдог

	Шэрүүхэн тэмэсэлэй эсэстэ

	Шинэхэн Монголной дэгжэжэ байна

	 

	Чухам хэдий үед зохиогдсоныг бүү мэд, ийм нэгэн ая хэмнэл сайхантай буриад ардын дуу олон үед дуулагдсаар өдий хүрчээ. 

	 


ЕВРОПТ УЛАМЖЛАГДСАН ЧИНГИСИЙН ДОМОГ

	 

	Нэг. 

	Татар улсын Сарай хотод нэг хаан байна. Энэ хааны нэрийг Чингис гэдэг. Энэ хааны Айрхид хатнаас хоёр хүү нэг охинтой. Ууган хүү нь Аргаших, дундах нь Чинбар, хамгийн бага нь охин Хиягначин гэдэг. Энэ охины үзэсгэлэн гоог хэлээд аргачихмаар хэл надад заяасангүй. Миний бичиг муу, уран найргийн дэмийг олсон хэлний аварга хүн л тэр гүнжийн өнгө зүсийг бичиж чадна. 

	Чингис хаан төр барьж хорин жил болоод, төрсөн өдөр гурван сарын арван таван гэж Сарай хотод тунхаг тавьжээ. Тэгээд нар бурхан нийлж мандаад тэнгэр зохирч огторгуй цэлийсэн өдөр Чингис хаан төрийн дээл, ёсны малгайгаа өмсөөд ордондоо залраад насан баяр хийв. Тэгээд ногоо, зууш гурав эргэж дуу үүсгэж барих үед гэнэт нэг гуулин морь унасан баатар гартаа болор толь атгаж, хуруундаа алтан бөгж зүүж, ташаандаа мөнгөн сэлэм гялалзуулж үүдээр орж ирэв. 

	Тэгээд ширээн суудалд хүрч иртэл бүгдээрээ мэл гайхав. 

	Нүд гялбам хуяг дуулгатай энэ баатар хаан хатанд хавлаг ёсолж өрлөг сайдуудтай нь эвлэг мэндлээд "За, эзэн богд минь Араб, Энэтхэгийн хаан намайг зарж эрхэм танд өнөөдөр баяр хүргэж байна. Тэгээд энэ морийг танд бэлэглэлээ. Энэ морь бол өдөр шөнөгүй давхидаг, өндөр огторгуйд ч дүүлдэг. Нүд ирмэх зуур зорьсон газарт чинь хүргээд ирдэг. Гэвч догшин долгин үгүй. Дээр нь унтаад явавч хамаагүй. Увдис ихтэй уран дархан энэ морийг одоо гарагийн орчил эргэлийг шинжиж байж үйлдсэн юм” гэжээ. Бас “Энэ болор толь бээр хол ойрыг бүр тольдож хүний хүний бодол янагийн сэтгэлийг хүсэлтэй санаатай нь үзэж чадна Энэ толийг энэ бөгжтэй нь эелдэг зөөлөн Хияхначин гүнжид бэлэглэв. 

	Энэ бөгжийг зүүвэл жигүүртэн шувуутай ярьж, зүйлийн өвс үндсээр өвчнийг засаж чадна” гэжээ. 

	Бас “Энэ мөнгөн сэлмээр цавчвал нэвтлэхгүй юм гэж үгүй. 

	Энэ сэлмэнд шархтвал эдгэх ёсгүй. Гэвч цавчигдсан хүнээ уучилъя гэвэл хяраар нь илбэл шарх оргүй анана" гэжээ. 

	Баатар тэгээд бэлгээ бүгдийг тушаав. Олон хүн зүг зүгээс морийг шинжиж, ам амандаа толийг гайхаж эрт эдүгээгийн эрдэнэтэй адилтгаж их яриа хөөрөөн болов. 

	Чингис хаан гуулин морины унах аргыг асуув. “энэ чихний жэгүүг мушгивал зорьсон зүгт чинь дүүлээд, нөгөө чихний жэгүүг мушгивал огторгуйгаас бууж ирнэ. Энэ нэг жэгүүг нь мушгивал энэ морь үзэгдэхгүй болчихно” гэжээ. Чингис хаан их баярлаж гуулин морио хүнээс далд хураагаад хуримын ширээндээ буцаж суужээ. 

	 

	Хоёр. 

	Хияхначин гүнж тэр бөгжийг зүүгээд өглөө модонд зугаацаж явав. Тэгэхэд нэг цагаан шонхор модон дээр суугаад өдөө зулгааж, биеэ тамлаж байжээ. Хияхначин гүнж шувууны хэлээр учрыг нь асуувал, цагаан шонхор зовлонгоо хэлж өгчээ. "Би бол хаданд өссөн охин шонхор байсан юм. Нэг эрэгчин шонхор миний саахалт сууснаас хойш би түүнийг тоож янаг болж амьдрав. Гэтэл хоёр жил болоод хувь заяа манийг салгав. Тэр шонхор жигүүр нь сайхан боловч боловч зүрх нь буруу байжээ. Нэг өдөр агаарт ниссэн эм элээг үзээд намайг мартаж явлаа” гэжээ. 

	Хияхначин гүнж шонхрын хэлснийг сонсоод уяран уйлж, шонхрын шархыг өвсний үндсээр засаад ордондоо аваачиж тэжээв. 

	За одоо Хияхначин гүнж шонхроо асраад сууж байг. Хожим тэр шонхор ханьтайгаа дахиж уулзахыг нь хүлээе. Тэр хоёрыг харин Чинбар тайж эвсүүллээ гэдэг юм. Одоо би Чингис хааны хот эвдсэн гайхалтай үлгэрийг ярья. Аргаших яаж Шуудалтай хуримласан, гуулин морины хүчээр аюулаас яаж мултарсан, Чинбар ах дүү хоёр Хияхначиныг булаалдсан, энэ үүнийг ярьж бараад сая шонхрын үлгэрээ төгсгөе. 

	 


ЖАНСАН БООРЦОГ

	 

	Эрт урьдын цагт эзэн богд Чингис хаан Анду төвөдийг чиглэн Тангууд улсыг дайлахаар баруунш мордох замдаа Хатан голыг гэтэлж дийлэхгүй бэрхдэж байж гэнэ. 

	Чингисийг дагасан их жанжин нь гурван өдрийн дотор заавал гурван замаар гол гэтлэх хэрэгтэй гэж хүнд зарлиг захиж гэнэ. Захилаа гэсээр захиа хүнд гэнэ. Цохилоо гэсээр чулуу хүнд гэнэ. Эн тэргүүнд мордож ирсэн эр цэргийн хошууч нар нь унасан морьдоо олом дээр уяад, гунан үхрийг гурвантаа цуглуулж дөнөн үхрийг дөрвөнтөө гаргаж хүн бүр хошоод үхрийн гүзээ тулмыг тэвэрч голыг гэтэлж гэнэ. 

	Их жанжин нь Мони уулын модоор жансан хүлгэ сүлжиж боогоод үхрээр татуулж авчраад зуут, мянгат, түмтийн цэргийн морьдыг жансан хүлгэд тээж их голын олмыг амар түвшин туулжээ. 

	Их цэргийн хойноос ирэх дайсныг сэргийлж явдаг хорч цэрэг нь жансан хөлгөөс хоцорсон болохоор аргагүй. Агт морьдынхоо амгай хазаарыг чангалж мориныхоо дэл сүүлийг шүүрч чангалаад голыг умбаж гарч ирсэн гэнэ. Иймээс Ордост үүнийг дурсаж цагаан сард заавал “жансан боорцог” буцалгаж зочин дайлдаг заншилтай болжээ. 

	Бас уралдаанд гүйлгэсэн морьдоо усанд тавихдаа амгайтай нь оруулж дараа нь сая амгайгаа аажмаар мулталж авдаг байна. 

	 


НИСЭХ УВДИС

	 

	Чингис хаан гурван жил нисэж чаддаг байжээ. Жигүүртэй байжээ. Чингис хаан нисэх бүрд улсууд бүр айж цочоод дөрвөн зүг бутарч дутаажээ. Хаан жигүүрээ дэвэхлээр дэвэлтэд нь шуурга дэгдээд шуурганд нь цогт сүмбэр уул хийсээд орой дээрх сүмд нь суусан орь хонхор барц богд лам сүмтэйгээ хийсчихжээ. (Буриадын домог...)

	 


САХИУЛ ДАРХАД

	 

	Чингис хааныг тэнгэр болсон цагт шарилыг үзвэл солонго мэт мяралзаад нэг тохой хиртэй болсныг бүгдээр үзэж гайхалдаад олон түшмэд ба хатад хүүхэн зөвлөлдөн хэлэлцэж алтан хайрцаг дотор залаад тэнгэрийн орд харшийн байдалтай Цомцог хэмээх ордонд оршуулж тахив. Тэндээс шарилыг үүрд тахих хичээлтэй түшмэдийг сонгон хэлэлцэхэд Хөлөг Боорчи ноён өгүүлэв. “Богд эзэнтэй би багаасаа ханилан хатуу зөөлөн үйлэнд зүтгэж явлаа. Хааны гэгээн сэтгэл далд болсон боловч эрдэнэ мэт шарилыг нь би тахихыг хүснэ” гэсэнд бүгдээр зөвшөөрч Боорчи ноёнд тушааж тахиулав. Тэдний удам эдүгээ Ордосын хошуунд дархадууд гэх нэг хэсэг улс, тэргүүлэгч нь тайш, зайсан цолтой улс байдаг тэр мөн бололтой. 

	 

	 

	 

	 

	 

	 

	 

	 

	 

	 

	 

	 

	
СҮҮНИЙ ХИШИГ

	 

	Сүү цагаа өрмийг газар асгаж болохгүй гэнэ. Асгачихвал асгасан сүүнд хуруугаа дүрж аваад баруун мөрөн дээрээ зүлгэхгүй бол болохгүй. Яагаад юм гэвэл энэ гурван юманд Чингис хааны үлдээсэн хишиг нь тогтсон юм гэнэ. 

	 


ТАВАН САР

	 

	Чингис хааны үед хажуугийн нэг улс нь Чингистэй муудалцаад зодолдъё гэж өдөр сар хэлэлцүүлэхээр элч явуулжээ. Чингис "За тэгж зодолдъё, гэж загатнасан бол зодолдоно биз. Таван сард зодолдъё" гэжээ. Чингээд цагаан сар өнгөрч хоёр сар болоход Чингис цэрэг морио дагуулаад тэр улсад хүрчээ. Тэр улсын хаан "Чингис ээ, чамайг бас нэг эр хүн юм уу гэж бодсон чинь чи үгэндээ хүрдэггүй хүн байсан юм байна шүү дээ. Таван сард гэж хэлэлцээд юунд хоёр сард тавиад ирчихдэг юм" гэвэл Чингис “Би харин чамайг мэддэг гэж бодсон юм. 

	Чи мэддэггүй байсан юм байна шүү дээ. Манай монгол хүн сар тоолохдоо цагаан сар, таван сар, зургаан сар, долоон сар, найман сар, есөн сар, арван сар гэж тоолдог юм “ гэжээ. Нөгөө хаан “Уухай тэгээд? Арван нэгэн сар, арван хоёр сар, арван гурван сар гэж тоолдог юм уу?" гэжээ. Чингис “Мөн тэгж тоолдог ч үгүй. Арван сар гэчхээд! Цаашаа их хөөлүүр, бага хөөлүүр, хувь сар, хучар сар, өөлжин сар гэж тоолдог юм аа" гэсэнд тэр хаан хэлэх үггүй болжээ. Ингээд Чингис хотыг нь хоморголж аваад зоджээ. Тэр улс таван сард зодолдоно гэж бодоод бэлтгэлгүй байсан болохоор чухам муугаар автаж гэнэ. Түүнээс хойш монголчууд цагаан сар барвал таван сар гэж тоолдог болжээ. Тэр тооллого ордост одоо болтол үлдэж байдаг нь тийм учиртай гэнэ. 

	 


ТОЛБО БУДАН

	 

	(а. хувилбар)

	Чингис хаан Амар голынхныг төмөр хүрээнд хорьж байжээ. 

	Тэгтэл Чингис хааны дүү Толбо будан төмөр хүрээний доогуур нүх малтаж төмөр хүрээг цөмрүүлж эвдлээд хоригдсон Амар голынхныг гурван өдөр дээр нь гарган тавьж явуулжээ. Чингис хаан гэнэт очоод үзэхэд Амар голынхон бараагүй болсон байжээ. Чингис хаан “Энэ надаас чадалгүй байгаад яаж төмөр хүрээнээс оргосон юм бол?" гэж гайхжээ. 

	 

	(б. хувилбар)

	Чингис хааны дүү нь Толбо, Түнгийн Хужир гэдэг газар гурван хятадад алагджээ. Хатан нь Толбод хоолойвчийг нь оёж өгөхлөөрөө сандарч байгаад тугалганы сэжүүрт гохдуулж дутуу оёсон болохоор хятад хүний харвасан сум хоолойд нь тусаад үхэж гэнэ. 

	 


ТЭМҮҮЖИН ТЭНГЭР ЯЗГУУРТАЙ ХҮН

	 

	Өэлүн хатан нярайлж Тэмүүжин мэндлэхэд тэнгэр дуугарч, их гэрийн тооноор гэрэл цацран улмаар солонго татсан гэнэ. Тэнгэр язгууртай хүмүүн төрөхөд гэрэл гарч, солонго татдаг гэлцэнэ. 

	Тэмүүжин төрөхдөө зүүн хөлөө жийж, баруун гараа атгасан байжээ. Тэр атгад нь шагайн чинээ нөж байсан ба нэг нүдээ нээж том дуу хадаан чарласан байна. Энэ нь баатар хүний шинж ажээ. 

	 


ТЭНГЭРИЙН ХУВИЛГААН

	 

	(а. хувилбар)

	Тэнгэрээс заяат төрсөн Тэмүжин Чингис хаан билээ. Бурхан нирваанд нөгчиж гурван мянга хоёр зуун тавь илүү жил болсон хойно арван хоёр муу хаад төрж хамаг амьтныг зовоож явахад тэднийг доройтуулахын тулд бурхан вивангирид өгч Чингис хаан төрөв гэдэг. 

	Чингис хаан таван өнгө, дөрвөн харь улс эхлэн замбуутивийн гурван зуун жаран нэгэн овогтон, долоон зуун хорин хэлтэн улсын алба гувчуурыг авч гарыг газарт хөлийг хөсөрт амарлиулж Чакраварди хаан мэт алдаршив. 

	 

	(б. хувилбар)

	Бурхан нирваанд нөгчиж гурван мянга хоёр зуун тавь илүү жил болсны хойно суут богд Чингис хаан төрөхийн урьд замбуутивийн ертөнцөд арван арван хоёр муу хаад төрж хамаг амьтан маш дэнслэн явахад эрхт Шигэмуни вивангирид өгч бадрангуй эсруагийн тэнгэрийн хувилгаан суут богд Чингис хаан энэ замбуу тивийн амьтныг мэдэж төрнө. Хамаг улсыг үл мэдүүзэй гэж төрөхөөс нь өмнө гурван оны урьд Сажагийн Гунгаанямбуу лам зарлиг болж: “Дээр тэнгэрээс заяав. Чин зоригт чандмань мэт богд Чингис хаан төрөх. Хамгийг мэдэгч тэр болох буй” гэжээ. Хятадын Илисида, Шигү бэ ба нэрт хоёр хүн түүнийг бурхан халдуны улаан чулуунд цавчиж бичив. 

	Чингис хаанд дээр Шигэмуни бурхан вивангирид өгч дор нантай уба нантай лусын хаан хасбуу тамга гаргаж өгсөн нь тэр билээ. 

	 


ТЭНГЭРЛЭГ ХӨВҮҮН

	 

	Чингис хаан бол тэнгэрийн хүү байж гэнэ. Нялхын цагтаа тэнгэрээс бууж ирээд нэг модон дор уйлан сууж байжээ. Уйлахыг нь аргал түүж байсан нэг бүсгүй сонсож олж аваад тэжээжээ. Тэр хүүхэд том болж эхнэр аваад долоон хүүтэй болжээ. Долоон хүүгийнх нь отгоноос нь үр үндэс залгасангүй. 

	Тэгээд тэр ахмад зургаан хүүхэд болоод Чингис хааны өөрийн биеэс нь халхын долоон хошуу үүсэж гарчээ. (Баруун хойд монголын тэмдэглэл, Потанин)

	 

	(а. хувилбар)

	Чингис хаан бол тэнгэрийн хүү байж гэнэ. Дор газар бууж ирээд нэг модны дор унтаж байжээ. Тэр модны хажууд нь зэрэгцэж ургасан бас нэг мод байжээ. Энэ зэрэгцээ хоёр модны намаа нь бие биедээ сарвайж нийлээд мөчрөөс нь шүүс дусалж хүүхдийн аманд орж тэжээл болжээ. Тэр үед Зүүнгарын хаан нас бараад хааныг залгамжлах хүнгүй байжээ. Ноёд түшмэд нь хуралдаж хаан суух хүнийг зөвлөсөн боловч бүр өөр өөрөө хаан суух бодол өвөрлөөд санал нэгдэхгүй байжээ. Тэгээд зүүн гарын гаднаас хаан эрж модон дороос тэр хүүхдийг олж авчээ. Халх улс энэ хүүхдийг Чингис хаан гэж, дөрвөдүүд түүнийг Одонтой будантай тайш, хурмастын хаан гэжээ. 

	 

	(б. хувилбар)

	Чингис бол тэнгэрээс буусан бурхан юм. Чингис тэнгэрээс бууж ирээд хоёр модны ёроолд байхул тэр хоёр мод намаагаараа нийлж амтат шүүс гоожуулж Чингисийг тэжээжээ. 

	 


УЛААН ӨШИГЛӨХИЙН ДОМОГ

	 

	Эрт урьд цагт Чингис хаан ар монголд дайн байлдаан хийж Татаар Тайчууд зэрэг аймгийг нэгтгэсний дараа Найман аймгийг нэгтгэхээр баруун зүгт дайлаар мордов. Найман аймгийн Даян хаан үүнийг сонсоод Алтай уулын хормойд гурван түмэн цэрэг бүгүүлж Чингис хааны цэрэг морь ирмэгц бүгдийг устгахаар бэлтгэв Нэгэн өдөр Чингис хааны цэрэг сүр жавхлантайгаар баруун тийш урагшилж түрүүчийн цэрэг морь нь Алтай уулын хормойд хүрч ирэнгүүт нэг сүрэг шар барс үсрэн гарч ирээд өмнө нь нааш цааш сүлжилдэн замыг нь хашив. Чингис хаан их хилэгнэж нум сумаар харва гэж зарлигджээ. Гэтэл тэдгээр шар барс биеэ сэгсэрсээр сум сүржигнэтэл газар ойж байв. Үүнийг Богд эзэн үзээд их цочиж энэ бол тэнгэрийн санаа тул зөрчиж болохгүй гээд цэргээ ухраав. Дараа нь Даян хааны гурван түмэн цэрэг Алтай уулын хойд хормойд бүхүйд монголын цэрэг зэвсэг барин морио унаж ирсэн атал гэнэт тэнгэр хувьсан шар манан бууж юу ч үзэгдэхгүй болоод манангийн дараа монголын цэрэг морь оргүй болжээ. Цэрэг хамааран захирч байсан Даян хаан үүнийг үзээд хэрэг явдал их сонин бодогдов. 

	Гурван өдрийн дараа Чингис хаанд цэрэг морио тэгшилж Найманыг дахин довтлов. Даян хаан даруйхан цэрэг морь татан Тамирын голын хөндийд гурван түмэн илд сүхт цэргүүд бүгүүлж монголын цэргийг устгахаар бэлтгэжээ. Чингис хаан түрүү хоёр удаагийн хэргийг анхааралдаа авсангүйгээс мянга түмэн цэргээ дагуулан сүр жавхлантай урагшилсаар удалгүй Тамирын голын хөндийд хүрэв. Энэ үед нэгэн сүрэг цагаан буга их цэргийн замыг хашжээ. Чингис хаан “Нум сумаар харва” гэсэнд түмэн сумыг зэрэг харвасан боловч аль нь ч оносонгүй. Харин нэг нэгээрээ өөрийн мориных нь өмнө тусав. Чингис хаан ихэд цочин мориноосоо буугаад тэнгэрт даатган цэргээ эргэж хураан хороондоо буцахаар тогтов. 

	Даян хааны илд сүх барьсан цэргүүд Монголын цэрэг орж ирснийг олж үзтэл манан бууж юу ч үзэгдэхгүй болоод манангийн дараа бас цэрэг морь оргүй болсон байжээ. Даян хаан их сонирхсон бөгөөд мөн сонор сэрэмжтэйгээр үргэлжлэн цэрэг бүгүүлэв. 

	Чингис хаан цэргийн хороондоо буцсаны дараа бичиг цэргийн түшмэдээ цуглуулж "Даян хаан бол хүчирхэг их аймаг. Бид тэднийг довтлоход шар барс замыг хаах, үгүй бол цагаан буга замыг таглаж үзэхэд дураараа хөдөлж болохгүй тушаалыг тааруулахгүй бол болохгүй" гэж зөвлөлдөн хоол будаа идэж байтал тэнгэрээс нэгэн шар торгон алчуур бууж монгол гэрийн өмнө тусав. Аваад үзвэл “Шагаа яс өшиглөн чих гаргавал урагшилж болно” гэж ув улаан найман үсэг бичсэн байлаа. Чингис хаан их баярлаж “Тэнгэр надад тусалмуй” гэж олон түшмэддээ хэлэв. Яг энэ үед тус аймгийн их түшмэл Мухулай яг сайхан нэг шагайны ясыг хэмлэж байсан тул их хааны өмнө түүнийг хүргэж иржээ. Чингис хаан монгол гэрийн үүдэн дээрээс үхрийн шагайг нэг сумны газар өшиглөн явуулсанд “чих” гарсангүй. Дараалан гурван өдөр бүр ийм тул Чингис бүр тэсвэртэй хүлээв. Дөрөвдүгээр өдөр нь монгол гэрийн нь өмнө тахилын тавцан гаргаж Чингис хаан тэнгэрт гурав даатган ес мөргөсний дараа үхрийн шагайг гурван сумны газар өшиглөн явуулсанд үнэхээр “чих” гарав. 

	Мэдээ уламжлагдан бүх аймгаараа баярлалдан зарим нь тэнгэр тахин дуудуулж зарим нь “андай" бүжиглэн цэрэг морь мордохоор бэлтгэв. Чингис хаан хотыг эзлэн явахаар хоёр удаа довтолгон бүр хагас замаасаа ухарсныг үзээд үүнд лав учиртай гэж Даян хаан сэжиглэж залгаад гурван өдөр цэрэг бүгүүлсэн боловч бас бараа үгүй тул “Тэмүүжин хэдийгээр олон аймгийг нэгтгэвч надаас айн зүрхшээсэн чинь сөсгүй Даяар дуурьсгасан миний аймгийн сүрээс айх аргагүй” гэж хэлэн инээгээд гурван өдөр амруул гэж зарлиг буулгав. Яг энэ үед Чингис хааны цэрэг догшин барс уулнаас буух сүр хүчин адил чиглэн ирж Найман аймгийг эзлэн авав. Чингисийн цэрэг энэ удаа байлдмагц ирж буцсаныхаа дараа үхэр хонь алж тэнгэр тахиж дайнд мордохоос өмнө өшиглөсөн үхрийн шагайг тахилын тавцанд тавин архи сөгнөн даатгаж цэрэг жанжин бүгдээр тэнгэрт мөргөв. Ингээд энэ удаагийн байлдааны ялалтыг дуурьсгахын төлөө шагай өшиглөхийг монголчуудын нэгэн сайн сайхныг хүсэн эрмэлзэх зан заншил болж улмаар биеийн тамирын үйлс болж жил бүр шагай харвах наадам явуулах болжээ. Дөрвөдийн монголчууд шагай харван наадахдаа шагайг өвч улаанаар буддаг. Иймээс энэхүү биеийн тамирын наадам “улаан өшиглөх” гэсэн нэртэй бөгөөд эдүгээ болтол уламжлагдсаар иржээ. 

	 

	Тайлбар:

	Өвөр монголын зүүн орон хар мөрний дөрвөд горлос ба харчин монголчууд хөхөө өвлийн цагт ялангуяа цагаан сарын хугацаанд бугын шагай өшиглөх нэг зүйлийн наадам нааддаг. Өшиглөх бугын шагайгаа ямагт улаанаар буддаг учир түүнийг ердөө “улаан өшиглөх” гэж хэлдэг. Улаан өшиглөхөд нэгэн тэгш газрыг сонгож нарийн хумхыг (элс) төө хэртэй зузаалан ямх шахам өргөн арваад алхам урт дэвсээд хоёр хүн үзүүрт нь зогсоно. Тэр хоёр хүн дэвсэж бэлтгэсэн нарийн хомоолыг хөлөөрөө хавирга саран хэлбэртэй хар гаргаж түүн дээр бугын шагайгаа босоо зогсоож нарийхан урт хумх дээгүүр нааш цааш өшиглөх бөгөөд хуандай хуандай гэж хашхирна. 

	Тэгээд тэр шагай чихэн талаараа зогсох (чих нь дээшээ хандаж) бөгсөн талаар босоо зогсвол бүр дийлсэнд тооцно. Саяхан болтол энэхүү тоглох заншил үргэлжилж байсан бөгөөд заримдаа нэгэнт хэрэглэхгүй болсон гуулин зоосоор төлбөр болгох ч байз. Энэхүү тоглох заншил монголчуудын дотор хэзээ яаж үүссэнийг хэлэхэд бэрх. Эл домогт энэ заншлын үүслийг Чингис хааны үйл хэрэгтэй холбогдуулан өгүүлжээ. Үүнийг эндүү гэх аргагүй. Гэхдээ энэ заншлын үүсэл ч амьтны ясыг шидэлцэн шүтэх бодол сэтгэлгээний төрдөс болох нь мадаггүй. Үүнийг ер нь далаар төлөг барих далны ясыг шатааж орхих богт чөмөг идэхийг цээрлэх зэрэг ёс заншил ба түүний тухай домогтой нэгтгэн үзвэл харин маш сонирхолтой юм. 

	 


ХАВТ ХАСАР ХАРААЛЧ ЭМГЭН

	 

	(а. хувилбар)

	Урьдын яг найман сарын халуун цагт эзэн Чингис хаан мянган ав хөдөлгөж мянган нум агсаж, мянган шар тайг дагуулж авд мордож гэнэ. Хангай газар явж халиу булга барьж, цагаан талаар хэсэж цагаан цоохор ирвэс ба цагаан үнэг барьж, шил шилээр хэсэж шилүүс гөрөөс барьж , шар манхаар явж шар эрээн барс барьж явж байтал гэнэт тэнгэр хүйтэрч бүсэлхий чинээ цас унаж гамшиг болж гэнэ, Чингис. хаан шинжээч мэргэдийг дуудаж учрыг асуувал “Ар хангай нутагт Арваалж хар эмгэн гэж хараалч эмгэн байна. Тэр хараал хийж дайсан болж байна” гэж зааж гэнэ. "Тэгээд түүнийг яаж дардаг билээ?” гэж Чингис хаан асуухад, шинжээч: “Цааз хуульд дарагдсан хэвт Хасарыг гаргаж авчрахгүй бол өөр түүнийг дарж гүйцэх хүн байхгүй” гэж гэнэ. 

	Хавт Хасар тэр үед яасан юм бэ гэвэл, эзэн богд Чингис хааны морин уяан дээр, нэг үдийн голд ууль шувуу ирж дуугарч ирж гэнэ. Чингис хаан хавт Хасарт: “Тэр уулийг харваж унагаа” гэж зарлиг болжээ. Хавт Хасар уулийг харватал завсарт нь нисэж байсан шаазгай дайрагдаж уулийг дутаачхаж гэнэ. Үүнд Чингис хаан ихэд хилэгнэж:

	Би чамайг уулийг харва гэснээс биш, шаазгай харва гэв үү? Чи миний зарлигийг зөрчлөө” гэж хэлээд дүүгээ зуун алдын хар худагт хийгээд дарчхаж гэнэ. 

	Тэр тухайд Хавт Хасарыг гаргаж аваад Арваалж хар эмгэнийг даруулахаар явуулна гэхүлээ Хавт Хасар удаан хоног худагт хэвтээд хүч тамиргүй болж, худгаас гарч дийлэхгүй болоод байжээ. Хавт Хасар “Надад нэг зуун хар хонины мах идүүлбэл би дайсныг чинь даръя” гэж ам алджээ. Тэгээд Хавт Хасарт нэг өдөрт нэг хар хонины мах идүүлж зуун хоног тэжээгээд тамир сүлд оруулж худгаас нь гаргаж авчээ. Хавт Хасар ахдаа мөргөж хэлжээ. "Би тэр дайсныг чинь дарахаа даръя. Хавирга руу нь унагавал Хавт Хасар надад муу, түрүүгээр нь унагавал төрд муу, араар нь унагавал ахад муу, аль тийш нь унагах вэ?" гэж гэнэ. Богд эзэн сонсоод:

	“Түрүүгээрээ унавал төрд муу гэнэ үү? Төрд муу бол түмэнд зовлон болно. Төрд муу байж үл болно. Ар уруугаа унавал хаанд муу гэнэ үү? Хаан бол төрийн эзэн, төрийн эзэнд муу бол төрд бас муу, хаанд муу байж үл болно. Хавиргаараа унавал Хавт Хасар чамд муу гэнэ үү? гагц чамд муу болбол эрхгүй хавиргалуулж унага!” гэж зарлиг болж гэнэ. Хавт Хасар “за” гэж хүлээгээд эзэн хороон дээрээс гараад, хангай нутгийг чиглэн яваад маргааш өглөөний наран гарахад Улаан хатны урд зах дээр Сарваадайн овооны энгэр дээр ирж гэнэ. 

	Тэр цагт Хатан гол гэгч их өргөн байж гэнэ. Урд захын олом нь Сарваадайн овоон дор байж, хойд захын олом нь Молцог хошуун овоон дор байж гэнэ. Хавт Хасар өглөө хүлэгт гарч нар орой болоход хүлгээсээ бууж Молцог овоон хошуун дээр гарч суугаад нар шингэхээс эхлээд нумаа татаж дэвлээд дууд дуулж, маргааш өглөө нь нар гартал дуулж гэнэ. 

	Тэр Арваалж хар эмгэн гэгч далай нуур шар хулсны Бөгтөр хотон гэдэг их хоттой хүрээтэй байж гэнэ. Хотонгийнхоо орой дээр гараад Хавт Хасарын дуулахыг гайхан чагнаж гэнэ. “Ийм сайхан дуулдаг залуу нэг шөнө дуулаад гарна гэгч юу болов? Биеийг нь харж үзье” гээд хотонгийнхоо орой дээр гүйн гарч наран зүгт хандаад саравчилж хартал Хавт Хасар түүнийг хажуу тал руу нь харваад унагачхаж гэнэ. Харвахын хүчинд нумынх нь хоёр дэвээ нь год үсэрч гэнэ. Урагшаа хандаад үсэрсэн нь Сирваадайн овоон дэргэд унаж, хойшоо хандаад үсэрсэн нь далай нуур, шар хулсны захад унасан юм гэнэ. 

	Арваалж хар эмгэн бас бас Хавт Хасарт харвагдчихсанаа мэдчихэж гэнэ. Арваалж хар эмгэн болбол зэвсэгт дайрагдаад шарх олж унавч газарт хүрэхгүйгээр хийд босчихвол дахин амь ордог чадалтай гэнэ. Хавт Хасарын суманд оногдоод унах үес хотонгийн ирмэг дээр нь? Нэг бут хамхуул үзэгдэж гэнэ. Арваалж хар эмгэн түүнээс ноцоод дээшээ босох гэтэл хамхуул нь булгараад доошоо уначхаж гэнэ. Арваалж хар эмгэн газарт унаад үхэх болж хамгийн эцсийн хараалаа тавьж гэнэ. Тэр хараал нь юу вэ гэвэл:

	 

	Хамхуул чи ургахдаа урга

	Хавар болбол үндэс нь бултар

	Хар хонь зуу битгий хүр

	Хар толгойт хүн зуун нас битгий хүр

	Хавт Хасарын үр нь тасар” 

	 

	гэж байдаг гэнэ. 

	 

	(б. хувилбар)

	Эрт урьдын цаг эзэн Чингис хаан Тангууд улсыг дайлах үед

	“хараалч хар эмгэн" гэгч нэг болдоггүй эмгэн байж гэнэ. Энэ хараалч эмгэнийг Чингис хааны дүү Хавт Хасараас өөр хүн дарж дийлэхгүй гэнэ. Тэр үед Хавт Хасарын бие нь муу байжээ. Тэгээд “Миний бие зуун хар хонины шөл уувал сая хараалч хар эмгэнийг дарж дийлэх чадал орно” гэжээ. Т эгээд зуун хар хонь цуглуулж шөл уулгаж тамир оруулжээ. Хавт Хасар мөн уул дээр баруунш хандаж зогсож байгаад уул руу харваж үзжээ. Тэр уул гурван хэсэг хагарч одоогийн Гурван богдын шураг гэдэг гурван адилхан уул болж гэнэ. 

	Ингээд хараалч хар эмгэнийг дарахаар мордоод биеийг нь үзэнгүүт нэг л харвасан чинь сум нь яг хараалч хар эмгэний цээж биеэр шувталж гараад хойш урагш дайвалзан унамаар болж гэнэ. 

	Тэр эмгэн газар элэглэн унавал Хавт Хасарын үрд муу, дээш хандан унавал хараалч эмгэний үрд нь муу гэнэ. Тэгээд харж байтал эмгэн газар элэглэн унаад хамхуул өвсийг атгаад авсанд хамхуул үндсээрээ үгтээгджээ. Хараалч эмгэн дахиж дээш хандаж унаад хамхуул тасархул “Хамхуул өвс үндэс хэврэг болтугай, хар хонины үндэс тасрах болтугай” гэж хэлээд үхэж гэнэ. Иймээс хамхуулын үндэс хэврэг болж үүрд хийсэж явдаг болжээ. Бас өвч хар хонь үгүй болжээ. Хар хонь байвч толгой дээр нь биш бол сүүлийн үзүүрт нь цагаантай байдаг болжээ. 

	Хараалч эмгэнийг алаад одоогийн Толь сумын Манханд хөхийг нь шатааснаас “Хөх манх” гэж. Зүрхийг нь шатаасан газрыг “Зүрхийн овоо” гэж, сүүжийг нь шатаасан газрыг “Сүүжийн шил” гэдэг болжээ. 

	Хараалч эмгэний хэвлий болон муу махыг нь галд шатаагаад ер сайн шатахгүй болохоор шатааж байсан хүнийг нь сандаргаад өөрөө аваад идчихэж гэнэ. Чингис хаан үүнийг сонсоод тэр хүнийг эзэндээ үнэнч сайн түшмэл гээд ноён зэрэг өгчээ. Хожмын Муу мянган хошуу гэдэг бол энэ хүний албат мөн гэнэ. Чухамдаа муу махан хошуу гэж байгаад он удаанд хувираад Муу мянган хошуу гэх болжээ. 

	 

	(в. хувилбар)

	Одоогийн Баяннуур аймгийн ардын өмнөд хошууны ар хормойн Муна уулын дотор Шанаган уул гэдэг нэг уул байна. Урьд энд өөд өөдөөсөө эсрэгцэж харсан хоёр уул байжээ. Хойд ууланд нь хараалч хар эмгэн гэж байжээ. Түүний хараал нь хүнд тогтдог байжээ. 

	Хавт Хасараас өөр хүн тэр эмгэнийг дарж чадахгүй гэнэ. Тэгээд нэг өдөр Хавт Хасар хойд уулын зүг хараалч хар эмгэнийг харважээ. 

	Хараалч хар эмгэн яг өглөөний цайгаа сүлж байжээ. Хавт Хасарын сум эмгэний шанага атгасан гарыг онож эмгэн цочсондоо шанагаа цохисонд шанага нь өмнө ууланд тусжээ. Түүнээс энэ уулыг “Шанаган уул” гэх болжээ. Хараалч эмгэн уулнаас өнхрөн буухдаа Хавт Хасарыг “худагт дарагдтугай” гэж хараажээ. Бас хамхуул атгаж тогтох гэтэл хамхуул тасарсанд уур хүрч: “хамхуул хамхуул үндсээрээ эргэ” гэж хараал тавьжээ. Үүнээс хойш хамхуул салхи үзмэгцээ үндсээрээ эргэж бөг бөг гэж талыг хэсэн өнхөрдөг болсон гэнэ. 

	Хавт Хасар эмгэнд хараагдаж худагт дарагдаж байжээ. 

	Хүмүүс Хавт Хасарыг худгаас үүрч гаргаад өдөрт нэг ямаа алж, зуун хоног шөл уулгаснаар Хавт Хасар бие тэнхэрч гэнэ. 

	 

	(г. хувилбар)

	Чингис хаан наран ханы охиныг булааж хатан татахаар зүүн өмнө зүг цэрэг оржээ. Хааны цэрэг дотор нэг мэргэн харваач байжээ. Тэр харваач зуун хоногийн газраас хүнийг харваж алдаг байжээ. Хааны цэрэг өглөөгүүр Төхөмийг өнгөрч ирээд Хондбой голыг туулж гараад хурдан булгийн хөвөөнд буудал буужээ. Буудал дунд агаар дээр нэг бүргэд байсныг өнөө харваач харваж унагажээ. Хэзээнээс энэ харваачтай атаа барьсан нэг хүн энэ завшааныг тааруулж Чингис хаанд харваачийг ховложээ. "Манай цэргийн ивээлт бүргэдийг алаад манай цэрэг одоо бүргэдийн цусанд будагдаж газар гамшигт дайрагдана” гэжээ. Үүнийг сонсоод Чингис хаан их хилэгнэж харваачийг Хондбой голоос хоёр газар зайтай амьдаар нь бул гэж зарлиг буужээ. Тэр газар одоо уулын гүн ганга болоод байна. 

	Харваачийг хүзүүнд нь тултал нь булж тавиад их цэрэг цааш замаа хөөжээ. Чингис хаан наран хааны улсад ойртоод нэг салаа цэрэг илгээжээ. Наран хааны гар дор нэг эмгэн байжээ. Тэр эмгэн ерэн ес хоногийн газраас амны ганцхан үгээр алсын хүнийг унагаж чаддаг байжээ. Тэгээд Чингис хааны илгээсэн цэрэг нь ерэн есөн хоногийн газарт хүрээд тэр эмгэний амны ганцхан үгэнд дийлэгдчихжээ. Дахиж бас нэг салаа цэрэг оруулаад бас дийлэгджээ. Гурав дахь салаа цэрэг нь түрүү хоёр цэргийн дийлэгдсэн шалтгааныг тагнаж олоод Чингис хаанд тэр учрыг айлтгаж “Бид очивч мөн ерэн есөн хоногийн газарт бас л адилхан дийлэгдэнэ” гэжээ. 

	Чингис хаан сонсоод харваач санаанд нь орж зуу хоногийн газраас эмгэнийг харваад унагаачих юм чинь гэж боджээ. Тэгээд Чингис хаан гэдрэг буцаж харваачийг ухаж гаргажээ. Харваач амьдаараа байсан боловч тамир тэнхээ алдаад байжээ. Хаан Хондбой голд бууж гурван жил амарч харваачаа тэнхрүүлж аваад дахиад наран хааны зүг цэрэг морджээ. Энэ удаа харваач тэр эмгэнийг зуу хоногийн газраас харваж унагаад наран хааны охиныг булааж авчээ. Наран хааны охиныг дагуулж ирэхлээр тэр охин зам зуураа зүүн зүгийг хичээж сахихгүй бол наран хаан Чингисийг галаар мөхөөнө гэж хэлж өгчээ. Чингис хаан тэгээд наран хааныг сэргийлж хэрэм бариулжээ. Тэр хэрэм нь одоо болтол үлдэж байсаар.

	 

	(д. хувилбар)

	Чингис хаан Тангууд иргэнд аялж явж байхад боол бичин хөтөч нь “Хасар дүү чинь архидаж суухдаа Хулан хатны гараас барив” гэж эзэнд айлтгав. Эзэн “Хасараас Хачир тасын өдийг авчир” гэж боол бичинийг илгээв. Хасар: “Хамгийн эзэн боловч хачир тасын өд авахад би сайн” гэж хэлээд хачир тасын өд өгөв. Боол Бэчин түүнийг “Хөөд дарагдсан юм” гэж эс авч харив. “Хар халзныг алж авчир!” гэж бас илгээв. Хасар хар халзан шувуу нисэж явахыг үзээд “Хаана нь харвах буй” гэж боол Бэчинээс асуувал “хар шар хоёрын завсарт нь харва" гэв. Ханшаарыг нь тас харваж өгөв. “Хаан хүнд ёст хачар тасын өдийг өгье гэж билээ. Энэ биш, хар халзан байна, бас цус халдав” гэж эс авч харив. Түүнд эзэн уурлаж байхад нэг ууль шувуу модны үзүүрт сууж донгодов. “Чи энэ мууг харваж ал" гэв. Төдий Хасар харваваас ууль босож зайлж өгөн (харин) нэг шаазгай завсарт нь орж алагдав. Түүнд эзэн буруушааж “Чи урьд болбол долоон хонхтон лугаа нэгдэж дайжна. Тэр өдөр гэхлээр, хачир тасын өд гуйвал өдөө хайрлана. Эдүгээ энэ муу хэлт уулийг ал гэхлээр сайн хэлт шаазгайг ална” гээд Хасарыг хүлүүлж дөрвөн хүнээр хадгалуулав. 

	Үүнд өрлөг ноён: “Эзэн минь ээ, сайны салдар (салбар, салаа), муугийн шарбуг (уршиг/халдана. Сайдын эрдмийг доодсын гэм хөөднө гэдэг. Муу ёрт уулийн уршиг сайн хэлт шаазгайд халдав. 

	Хасар дүүгээ талбиасай” гэж өчихөд, эзэн дотроо зөвшөөрч байтлаа урьд нэг хүний зэнгүүхэн үгийн хиграмыг санаж эс тавив. Тэндээс тангуудад хүрч түрэмгий балгасыг гурван давхар бүсэлж эгээрэн байхуйд хараалч хар Ганга нэрт эмгэн хотын хайсан дээр гарч хар хиураар (туг) дохин дохин хараахад эр агт хоёр сүрэг сүргээр унаж байв. Сүбээдэй баатар эзэнд ингэж өчив “Эзээн их цэргийн эр агт хоёр барагдах шахав. Эдүгээ Хасарыг гаргаж харвуулж үзмүү’’ гэсэнд эзэн зөвшөөрч жигүүрт хул гэх морио Хасарт унуулан ирүүлж харвуулав. Хасар эзэн эмгэний өвдөгний нүдний хэцийг хага харван унагаж алав. (Эрдэнийн товч, Шар түүх, Алтан товч)

	 

	(е. хувилбар)

	Богд эзэн “Хасараас хачир тасын өд авчир” гэж боол мичнийг илгээв. Хасар өгүүлэв: “Хамгийн эзэн хаан боловч, хачир тасын өдийг авахад би сайн" гэж хэлээд хачир тасын өд өгөв. Хөөд дарагдсан өд гэж авсангүй харив, “Хар халзныг алж авчир” гэж боол мэчинийг бас илгээв. Хасар хар халзан шувууг нисэж явахыг үзээд “эрхилгээнийх нь мөн хаана нь харвах буй” гэж боол мэчинээс асуув. 

	Боол мэчин өгүүлэв: “Хар шар хоёрын завсарт харва” гэв. Хасар ханшаарыг нь тас харваж өгөв. "хаан хүнд ёстой нь хачир тасын өд билээ. Энэ биш. Хар халзан байна. Цус халдав” гэж авсангүй харив. Түүнд эзэн хориглож (уурлаж байлаа) Модон дээр суусан муу хэлт уулийг үзээд эзэн Хасарыг харва гэж зарлиг болов. Хасар харвав. Ууль босоод завсарт нь шаазгай ороод жигүүр нь тас харвагдав. Эзэн хориглож илдээ далайж байв. 

	Эзэнд өрлөг ноён айлтгав. “сайны салдар (салбар, салаа), муугийн шарбуг (уршиг)” гэм болдог. Эзэн өөрөө мэдээсэй” гэв Эзэн зөвшөөрч уур нь амарлив. 

	Түүний хойно боол мэчин хөтөч “Хасар дүү чинь архидаж суухдаа Хулан хатны гараас барив” гэж эзэнд айлтгав. Түүнд эзэн хориглож "Урьд долоон хонхтонтой үг нэгтгэж явав. Түүний хойно болбол хачир тасын өд эс өгч их үг өгүүлэв. Эдүгээ болбол муу хэлт ууль ал гэснийг сайн хэлт шаазгай алав. Лавт муу гарт аж” гэж Хасарыг дөрвөн хүнээр сахиулж бух гөрөөсийг хүнсэнд өгч хашаат худагт хүлж талбив. Тэндээс эзэн богд тангууд иргэний захад хүрч иртэл шударга хааны рагшас язгуурт эмгэн монголын цэргийг угтаж ирээд эрс болон агтсыг харааж үхүүлэв. Эзэнд Сүбээдэй баатар өчив. "Энэ эмгэн эр агтыг харааж үхүүлэв. Хавт Хасарыг их засгаас гаргасугай" гэж үг өчив. Эзэн зөвшөөрөөд өөрийн жигүүрт хул морио унуулж авч ирж харвуулав. 

	 

	(ё. хувилбар)

	Чингис хаан Тангудаас цэрэг буцаж Монийн хошуунд буусанд нэг ууль өдрөөр бархирч суухад Чингис эзэн үзээд жигшиж “Харва” гэсэнд Хасар харватал нэг шаазгай босож замд оногдон ууль эс алагдав. Тэндээс Чингис хилэгнэж хасарыг бариулан гинж дөнгө өмсгөж чулуун хашаат худаг дотор хийж өдөр бүр арван найман хүнээр сахиулж мануулав. 

	Тэндээс Чингис ордондоо буцаж өвөлжөөд хойд хаварт нь дахин цэрэг мордож Монийн ар Хөхбүрт буув. Тэр шөнөөс эхэлж бүрхэг болж хүйтэн салхи цас шуурган болж өдөр шөнө зогсолгүй шуурчээ. Түүнд цэргийн хүн ба агт морь маш олон хохиров. Тэр цагт нутгийн нэг хүн хэлж ирсэн нь: "Ноднин манай энд ирсэн нэг тангууд, манай эндэх нэг бэлэвсэн эмийн гэрт сууж билээ. Тэр Моо хард гарч энэ шуургыг хийж байна” гэсэнд цэргийн сайн баатрууд Моо хард гарч үзвэл шуурганы дотроос элдэв чөтгөр үзэгдэв. Тэд одож эс чадаад ирж хаанд айлтгав. “Энэ шуламсын ховсыг Хасараас бус хүн дарж үл чадна” гэсэнд хаан зарлиг болж Хасарыг худгаас гарган ирүүлж зарлиг тушаасанд Хасар язгуураас тулай өвчтэй байсны хорилгод ихэд зовсон боловч хатуужин тэсвэрлэж шуламсын ховсыг эвдэх догшин эдийг найран нум сум бариад Хасар тэргүүлэн уулыг давахад шуурганы дотроос чөтгөр үзэгдэхлээр догшин тарни уншин догшин эдээр дэлдээд чөтгөрүүдийг даран ховсот тангадыг олж ганц сумаар харваж унагаав. Тэндээс шуургыг даруй зогсоов. Хараалчийн хэнхдэгийг нь хагалж зүрхийг нь аваад уул тахив. Хараалчийн нийлсэн эмийг цэрэг улс барин алаад үе мөч бүхнийг нь огтчиж шатаав. Хаан Хасарыг ялласнаа маш гэмшин зарлиг болж Хасар лугаа найрлаад Минаг улсад мордов. Хасар буцаж ордондоо одоод хятадын Ли овогт хүнээр эмнүүлж хөлийн тулаа өчүүхэн засравч тамир үл тэнхрэн улам сул болсоор одож тэнгэр болов. Хасарын хүүрийг их ууланд онголов гэдэг. (Болор толь) 

	 

	(ж. хувилбар)

	Чингис хаан Сартуулыг дайлах цагийг хүлээж Мони уулыг түшин Шарай голыг барьж хүрээ бууж суужээ. Тэр нь яг зуны халуун цаг байжээ. Нэг өдөр эзэн Чингис зуун түшмэл их цэрэгтэйгээ Мони уулыг эзэлж Молцог хошуугаар ан агнан явж байтал хааны өмнүүр нэг ууль шувуу хидгэнэн дуугарч өнгөрхүлээ эзэн хааны дотор эгдүүцэн жихүүцэж хажууд нь дагалдан явж байсан дүү Хавт Хасарыг "Харва” гэжээ. Хавт Хасар эзний зарлигаар харватал хажуугаас нь нэг шаазгай нисэж гарч ирээд зэвд дайрагдаж, ууль амь гарч дутаагаад шаазгай нь харин үхчихжээ. Чингис ихэд хилэгнэж: “Чи харин бэлгэтэй шаазгайг алж, ёртой уулийг тавьж миний зарлигаас зөрчив” гэжээ. “Хавт Хасарыг барьж хүл” гэжээ. 

	Цэргийн ард Хавт Хасарыг мориноос нь буулгаад хуурай худаг малтаж зуун хоногийн хугацаагаар худагт яллан даржээ. 

	Шарай гол тэр үед Мони уулын Молцог хошууны хол баруун хойгуур урсаж байж гэнэ. Урсгалын цаад хөвөөнд нь нэг хар самган ( эмгэн) байжээ. Хар самгантай нэг хар хараалч нийлж сууж байжээ. Тэр хараалч өдөр өдөр Шарай голын усыг шанагаар самарч сэржим өргөж Чингисийн цэрэг Сартуулыг дайлахад хараал хийж зүхэл талбиж суудаг байж гэнэ. Эзэн Чингис үүнийг мэдээд “Тэр муу хараалчийг олж харва” гэж захижээ. Цэрэг нь хэдий харваад зэв нь хараалчийн биед нэвтрэхгүй гэнэ. Үүнийг Чингис хаанд мэдүүлсэнд хаан их хилэгнэж өөрийн биеэрээ харвана гэхүлээ жанжин түшмэд нь хүчлэн хориглож “Хавт Хасараар харвуулбал эрхгүй бүтнэ” гэжээ. Эзэн Чингис “Ялд байх хүнийг яах юм?” гэсэнд олон түшмэд нь: “Цэргийн ёсонд ялыг гавьяагаар тайлж болно" гэжээ. Тэгэхэд Чингис “Хавт дуртай бол таны хэлснээр болог!” гэжээ. 

	Ингээд Хавт Хасар зуун хоногийн ялаас ерэн өдөр дээрээ худгаас гарч харвая гэхэд нумаа дийлэхгүй болжээ. “Удаан өдөр хоригдоод тамир их алдав. Зуун хар хонины шөл ууж тамираа тэжээе” гэхэд эзэн хаан зөвшөөрчээ. 

	Зуун хар хонины шөлийг уугаад Хавт Хасар Монийн шар орой дээр гарч саравчилж үзээд саадаг нумаа тавьж амрав. Хожим тэр газрыг Саадаг гэж нэрлэжээ. Хасар өглөөний мандах нарнаар нумаа тэлж үдшийн унах нарнаар сумаа харвасанд Сартуулын хар хараалчийн өвчүүнд шааж цус урсаж арагшаа унахулаа цус нь Шарай голыг булингартуулж улаан өнгөтэй болгожээ. Хожмын хүн тэр голыг Улаан хатан гэж дуудах болжээ. 

	Сартуулын хар хараалч босно гээд босож чадсангүй, хажуу дахь хамхуулаас чангааж бостол хамхуул үндсээрээ эргээд тасарчээ. Тэгээд "ургахаараа урга, угаараа эргэ” гэж харааснаас хамхуул үндсээрээ тасардаг болж гэнэ. Дэргэд нь байсан лууснаас татаад босно гэхүл луус үргэж баригдсангүй. Тэгээд "төрөхөөрөө төртүгэй, төрөл угсаа тасартугай" гэж хараасанд луус төрөхөө байжээ. Гарт атгасан шанагаа арагшаа шидэж явуулхулаа шанага нь арын ууланд тусжээ. Тэр уулыг одоо хүртэл Шанагын уул гэдэг болжээ. Шанаганы ус нь өмнөшөө цацагдаад Молцог хошууны өмнүүр урсах Улаан хатны тэр хэсэг нь аль ч газраас илүү муруй сарий болж гэнэ. Бас Хасарт шөлөө уулгасан хар хонийг "Харлахаараа харла, зуу битгий хүр" гэж хараажээ. Хожим хойно хонины сүрэгт зуун хар хонь ердөө бүрддэггүй болж гэнэ ээ. 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	
ХАВТ ХАСАРЫН ДОМОГ

	 

	Чингис хаан баруун сартуулыг дайлаар одохуй их цэрэг сартуулын хилд хүрч түр цэрэг амрахад цэргийн ард мэдүүлрүүн:

	“Адуун дотор бодь цагаан гөрөөс өдөр бүр ирж цаг болоогүй цаг болоогүй хэмээн хүнийг дуурайн үг ярьснаас цэргийн сэтгэлийг осолдуулжээ” гэж мэдүүлжээ. Эзэн Чингис зуун түшмэдийг дуудан зөвлөвөөс доорх түшмэд егүүлрүүн: ‘‘Сартуулыг дийлэх цаг магад болоогүй. Одоо хүчээр эс дийлнэ” хэмээн мэдүүлсэнд Чингис хаан зөвшөөн үзэж их цэргийг хойш татаж, бороотойд цэргээ амраан адуугаа тэжээн өөрийн бие олон жанжин түшмэл цэрэгтэйгээ Муна уулыг түшин Шарай голыг барьж орчим их хүрээ бууж цаг хүлээн суужээ. 

	Тэр үед зуны халуун цаг байжээ. Нэг өдөр эзэн Чингис хаан зуун түшмэл их цэргийн хамт Муна уулыг эзэлж Молцог хошуугаар ан агнан явтал байтал хааны өмнүүр нэг ууль шувуу дуугарч нисэн өнгөрөхүйд хааны дотор эгдүүцэн жихүүцэж хажууд нь дагалдан бүхүй дүү Хавт Хасарыг “Харва” гэжээ. Хавт Хасар эзний зарлигийг хүлээн хөвчид нумыг тавьж харваваас хажуугаас нь нэг шаазгай нисэж гарч ирээд зэвд дайрагдаж, ууль амь гарч дутаагаад шаазгай нь харин үхчихжээ. Чингис ихэд хилэгнэж: “Чи харин зөн бэлгэтэй шаазгайг алж, ёртой уулийг тавьж миний зарлигаас зөрчив” хэмээн доорх ардад хандан “Хавт Хасарыг хүлэгтүн” хэмээхүй дор цэргийн ард Хавт Хасарыг мориноос нь чирэн буулгаад хуурай худаг малтаж зуун хоногийн хугацаагаар яллан даржээ. Чингис хаан урамгүй буцав. Их хүрээнээ ирэхэд олон түшмэд жанжин зэргээр урагш дэвшиж:

	“Эзэн Чингис хаан гэгээндээ тольдож Хавт Хасарыг өршөөн сулламуй” хэмээн гуйхад эзэн Чингис хаан:

	“Цэрэгт наадмын үг үгүй болой. Аливаа цааз дүрмийг би тогтоов. 

	Миний дүү цаазыг зөрчсөнд би эс шийтгэвээс хэрхэн олныг дагуулж дэлхий дахиныг тэгшитгэх вэ? олон та ахин бүү өгүүлэгтүн!" гэсэнд жанжин түшмэд бишрэн гайхаж улам хичээнгүйлэн зүтгэх болжээ. Шарай гол тэр үед Мони уулын Молцог хошууны хол баруун хойгуур урсаж байж гэнэ. Урсгалын цаад хөвөөнд нь нэг хар самган ( эмгэн) байжээ. Хар самганы хамт нэгэн хараалч нийлэн суужээ. Өдөр бүр Шарай голын усыг шанагаар самарч сэржим өргөж тэнгэрийн цэргийг эсэргүүцэн Сартуулыг дайлаар одох явдалд хараал зүхэл талбиж суудаг гэнэ. Үүнээс болж цэргийн дотор элдэв яриа жигтэй цуурхал гарч өвчин тахал дэлгэрч цэргийн сэтгэл их л гуйвсанд эзэн Чингис хаан мэдээд “Тэр муу хараалчийг олж харва" хэмээн захив. Цэрэг нь хэдий чинээ харваад зэв нь биед нь үл нэвтрэх тул Чингис хаанд мэдүүлэв. Чингис хаан ихэд хилэгнэн өөрийн биеэр харвасугай гэвэл жанжин түшмэд нь хүчлэн хориглож “Хавт Хасараар харвуулж үзвэл эрхгүй бүтнэ” гэцгээсэнд эзэн Чингис түүний ялд байхыг хэлбэл олон түшмэд дэвшин айлтгаруун: 

	“Цэргийн ёсонд ялыг гавьяагаар тайлж болно” гэсэнд Чингис “Хавт дуртай бол таны хэлснийг зөвшөөрнө!” гэв. Ингээд Хавт Хасар зуун хоногийн ялдаа ерэн өдөр дээрээ худгаас гарч эзний хишигт мөргөн харвасугай хэмээхэд нумаа эс дийлж чадвай. Учир нь удаан өдөр хорьсонд тамир их алдав. Зуун хар хонины шөл ууж тамираа тэжээсүгэй хэмээхэд хаан зөвшөөрчээ. Зуун хар хонины шөлийг уугаад Хавт Хасар Муна уулын шар орой дээр гарч саравчилж үзэж саадаг нумаа тавин амрав. Хожим тэр газрыг Саадаг гэж нэрлэжээ. Хасар өглөөний мандах нарнаар нумаа тэлж үдшийн унах нарнаар сумаа харвасанд Сартуулын хар хараалчийн өвчүүнд шааж улаан цус урсаж Шарай голыг булингартуулан улаан өнгөтэй болгожээ (Хожмын хүн тэр голыг улаан хатан хэмээн дуудах ч буй). 

	Сартуулын хар хараалч босох хэмээн үл чадаж хажуу дахь хамхуулаас чангааж бостол хамхуул үндсээрээ эргэсэнд "Ургахаараа урга угаараа эргэ!” хэмээн хараасанд хамхуул үндсээрээ тасардаг болж гэнэ. Дэргэд нь байсан лууснаас татан бостол луус нь үргэж баригдсангүйд “төрөхөөрөө төртүгэй, төрөл угсаа тасартугай” гэж хараасанд луус төрөхөө байжээ. Гарт атгасан шанагаа арагшаа шидэж явуулаад арын ууланд тусахад тэр одоо хүртэл Шанагын уул гэж буй. Шанаганы ус нь цацагдаад Молцог хошууны өмнүүр урсах Улаан хатны тэр хэсэг муруй сарий нь аль ч газраас арвин болсон гэнэ. Бас арга ядахдаа шөлөө уулгасан хар хонийг “Харлахаараа харла, зуу битгий хүр” хэмээн хараасанд хожим хойно хонин сүрэгт зуун хар хонь ердөө бүрэлддэггүй гэнэ ээ. 

	 


ХАР НӨЖ

	 

	(а. хувилбар)

	Дээд өвөг тэнгэрлэг язгуурт хааны алдрыг Есүхэй гэдэг. 

	Есүхэй Татаарыг анх дайлж аймгийн эзэн Тэмүжин үгэ, Хорь бух нарыг барьж Дэлүүн болдог ууланд цэрэг буцаж буув. Тэр цагт манай элэнц өвөг Богд баатар Чингис хаан баруун гартаа нөж атгаж мэндлээд хувилгаан гайхамшгаар бойжив. Тэмүүжинийг барьснаар тэр нэрийг өгөв. (Богд баатар биеэр дайлсан тэмдэглэл) 

	 

	(б. хувилбар)

	Тэнд Есүхэй баатар Татаарын Тэмүүжин, Хорьбух тэргүүтнийг дагуулж ирэхэд Өэлүн үжин хөл хүнд байлаа. Онон мөрний Дэлүүн болдогт байхад хар морин жилийн зуны тэргүүн сарын арван зургаанд улаан тэргэл өдрийн өдөр дүл цагт Чингис хаан төрөв. Төрөхдөө баруун гартаа шагайн төдий хар нөж атгаж төрөв гэдэг. Баяр мялаах өдөр нь Татаарын Тэмүүжинийг авч ирсэнд төмөр өлгийд өлгийдөж Тэмүүжин гэж нэрийдсэн ёс нь ийм билээ (Алтан товч)

	 

	(в. хувилбар)

	Есүхэй баатрын тэр Өэлүн хатнаас гуравдугаар жарны хар морин жилийн өвлийн эхэн сарын шинийн нэгэнд үүр гийх лүгээ сацуу гайхамшиг бэлгэ төгс нэгэн хөвүүн мэндлэв. Тэр цагт огторгуйгаас солонго татах тэргүүтэн сайн ёр бэлгэс болов. Тэр хөвүүнийг мэндэлсний гурав хоног дээр эцэг нь Есүхэй баатар Татар аймгийн улстай дайлалдаж, Татар улсын эзэн Тэмүүжин үгэ хэмээгчийг барьж ирсэн тохиолдсон тул бэлгэ зохиж баясан баяр хурим хийж тэр хөвүүний нэрийг Тэмүүжин гэж нэрлэв. Мөнхүү хойд жилд Есүхэй баатрын их хатан Махгалаас нэг охин төрснийг Тэмүүлэн гоо гэж нэрлэв. 

	Бас түүний хойд жилд Өэлүн хатнаас нэгэн хөвүүн атгадаа бөөмөг цус барьж төрөв. Түүний нэрийг Хасар гэж нэрийдэв. (Болор толь)

	 

	(г. хувилбар)

	Есүхэй баатрын их хатан үзэсгэлэнт Өэлүнээс гуравдугаар жарны хар морин жилийн өвлийн тэргүүн сарын шинийн нэгэнд гайхамшиг бэлгэ төгссөн гоо жавхлант нэгэн хөвүүн гартаа гэрэлт улаан эрдэнэ атгасаар мэндлэв. Мөн өдөр огторгуйгаас солонго татах тэргүүтэн сайн бэлгэс олон болов. Тэр хирд Есүхэй баатар Татар аймгийг дайлж аймгийн эзэн Тэмүүжинийг олсон тул анх нэрийг тэнгэрийн заяасан Тэмүүжин гэж нэрийдэв. (Ордосын тухай тэмдэглэл)

	 

	(д. хувилбар)

	Есүхэй баатрын их хатан нь Өэлүн гэдэг. Тэр үест хурмаст тэнгэрээр нэг балгасны өнгө нь буурсныг шинжлээд урьд бурхны гэгээнээр ирээдүй цагт доор зүгт арван хоёр хүчит ард төрж хаадын нэрээр улсыг зовоох болох тэр цаг нэг хөвүүнийг илгээж засуул хэмээн бошго үзүүлснийг мэдэж ридээр бууж Өэлүн хатанд амгалан үүсгэхэд хатан бээр сэрсний хойно зүүд билүү хэмээн гадагш хайж цасны дээр гишгэсэн ганц мөрийг үзэж итгэмжилснээс үлгэр бэлгэс төгөлдөр нэг хөвүүн шагайн чинээ хар нөж атгаж сайтар болсон гутгаар гал туулайн доторх сим хэмээх усан морин жил мэндэлжээ. 

	Татаарын Тэмүүжинийг олж ирэхэд тохиолдон мэндэлснээр эн тэргүүн нэрийг нь Тэмүүжин хэмээн нэрийдэж Очирваанийн хувилгаанд алдаршжээ. (Эрдэнийн эрих, дэд дэвтэр)

	 


ХАР СҮЛД

	 

	Чингис нэг удаа дайнд ялагдаад аргаа барахдаа унасан мориныхоо хөлстэй эмээлийг авч тэнгэр өөд ангайлган тавиад:

	“Тэнгэр эцэг ээ, намайгаа тэтгэж авна уу” гэж даатган мөргөсөнд агаар дээр нэг их дуу гарч хан хурмаст тэнгэрээс хар сүлд саглагар модон дээр бууж ирж гэнэ ээ. Ингээд Чингис Мухулайг гарч ав гэсэнд Мухулай зарлигаар нь саглагар модон дээрээс сүлдийг хөтөлсөн хээр азарганыхаа онгон мундаа дээр залж буулгажээ. Мухулай тэгээд эзэнд сүлд тахихыг айлтгасанд Чингис хаан тэр айлтгалаар "Мянган улаа базааж түмэн өтгөөр тахья” хэмээн тангараглаж есөн ес наян нэгэн хээр азарганы дэлийг навсалзуулан хөхөл зооглуулж чимжээ. Зооглуулж гэдэг нь сүлдэнд хөхөл уяж сүлжихийг хүндэтгэж хэлжээ. Сүлдийн тайлгын ёсонд хөхлийг уяжээ. (сүлжээ гэж хэлж болохгүй гэнэ) Тэгээд түмэн өтгийг нэг л дээр гүйцээж амжихгүй болохоор есөн ес наян нэгэн хонийг нэг нэг сээртэй нь тахил өргөөд үлдсэн дутуу тугийг хан хурмаст тэнгэр таны хөх нохой (чоно) чинь гүйцээн барьтугай гэж тайж тахиад тэр хар сүлдийг дайны сүлд туг болгож гэнэ. 

	 


ХАСГИЙН ГАРАЛ

	 

	(а. хувилбар)

	Урьд Чингис хаан зуун хатантай байсан юм санжээ. Хатан бүрийг нэг нэг тайган эр манаж байдаг. Хаанаас өөр эр хүнийг ер хавьтуулдаггүй байж дээ. Тэгтэл шөнө бүр бага хатан дээр нь нэг хүн ордог болж. Ямар хүн орж байгаа нь ер мэдэгдэж өгдөггүй. Үүнийг хаанд мэдээлж. Хаан үүнийг дуулаад бага хатандаа нэг шөнө орж ирэхэд нь нуруун дээр нь тэмдэг тавиад явуул! гэж зарлиг болж гэнэ. Маргааш өглөө нь бүх эрчүүлийг цуглуулж нурууг нь үзсэнд өөрийнх нь хүү байжээ. За тэгээд хүүгээ цаазалж чадсангүй, хүн амьтангүй цөл шил газар цөлж гэнэ ээ. 

	Тэр хүү хээр унтаж байгаад сэрсэн чинь дэргэд нь нэг сайхан хүүхэн зогсож байв гэнэ. Тэр хүүхэн “Та яагаад энэ эзгүй цөл шил газар ганцаараа байж байдаг хүн бэ?" гэж. Хүү “Би аавдаа буруу хэрэг хийгээд цөлөгдсөн хүн байна. Харин та хаанахын авхай энэ эзгүй газар явж байдаг билээ?” гэж. “Би тэнгэрийн гүнж юмаа. Таныг ингэж зовж зүдэрч явахыг мэдээд хань болох гэж ирлээ” гэжээ. Тэгээд тэр хоёр айл гэр болж үр хүүхэд төрүүлжээ. Тэр цагаас хойш хасаг үндэстэн гарсан гэдэг юм. Хасаг хүн толгойгоо тэнгэрт харуулахгүй гэж тоорцог малгай өмсөж явдаг нь тэнгэр язгууртайн тэмдэг гэнэ. 

	 

	(б. хувилбар)

	Урьд Чингис хаан үдэш бага хатандаа бараалхах болж гэнэ. Тэгсэн тэр хатан нь “Та урьд шөнө бараалхсан биш үү?” гэсэнд, Ирээгүй гэж. Тэгэхлээр өөр хүн ирсэн болж таарах нь. Хаан их хилэгнэж “Өнөө шөнө тэр хүн дахиж ирвэл чи нуруунд нь тэмдэг тавь" гэж хар хөө бэх өгөөд явжээ. Маргааш нь хаан хатнаасаа “Шөнө хүн ирсэн үү" гэж. “Ирсэн” гэжээ. Тэгэхлээр ордны бүх шадар хүмүүсээс аваад цэргүүдийг хүртэл нүцгэлүүлж нурууг нь шалгаж үзсэн тэмдэгтэй хүн гарсангүй. Тэгэхээр ураг төрлийнхөө хүмүүсийг шалгаж үзсэн бага хүүгийнх нь нуруунд бэх түрхсэн байв. Тэгээд хаан бага хүүгээ “Өсгийг нь цавчаад, эрхтнийг нь таслаад, хэнхдэгийг нь зураад хол цөл" гэж зарлиг болжээ. Тэр цөллөгийн хүмүүсээс хүү “Намайг амьд үлдээ" гэж гуйгаад байхлаар өрөвдөөд өсгийнөөс нь өнгөлж өөлөөд, бэлгэ эрхтнийх нь хөвчийг таслаад, дээлийнх нь энгэрийг хутгаар цуу татаж орхиод явж гэнэ. Хэдэн жил болоод хаан арван хоёр отгоосоо гурвыг явуулж тэр хүү үхсэн амьдыг үзэж ир гэж явуулав. Тэр гурвыг ирэхэд хүү эхнэр авчихсан, айл гэр болчихсон сууж байжээ. Эхнэрээ тэнгэр эцгээс нууж байна гэж толгойг нь цагаан бөсөөр бүтээж сууж байв. Тэр гурван хүнийг “Битгий буцаж харь, харивал хаан аав биднийг үгүй хийнэ” гуйсаар байгаад тэр гурвыг тэндээ шингээж авчээ. Энэ янзаар хүн ирж тэр нутагт суусан нь арван хоёр хэрээ Хасгийн анх удам тэр гэдэг. Дараа нь найман иргэнээс мөн гурав гурваар гурван удаа илч явуулжээ. Тэд тань мөн тэнд хоцорч есөн туг найман хасаг овог үүсэж гэнэ. 

	Хасгууд хар дээл өмсдөг нь харанхуй шөнө хар хөөгөөр хөөдүүлснийх гэдэг. Өсгийдөө мэс хүргүүлсний улмаас төмрөөр тахалсан өндөр өсгийтэй гутал өмсөх болсон гэнэ. 

	 


ХАСАРЫГ СУЛЛАСАН НЬ

	 

	Чингис яваад Тангуудын газрын санд орж ирж байтал гэнэтхэн гурван мод (тохой) цас унажээ. Хүн мал явж болохгүй болоход тэр дээр Чингис хаан модон гэр (монгол гэр) бариад сууж байсан юм байна. Нэг өдөр нэг модон дээр ууль шаазгай хоёр суугаад ууль нь хашхирч, шаазгай нь шагшжээ. Хавт Хасар хүрзэн энт сум аваад харважээ. Харваад хоёулыг алчихжээ. Чингис үүнийг үзээд хүлээсэнгүй. “Чи муу дуут уулийг алах нь мөн. Сайн дуут шаазгайг алах нь юу вэ” гээд Хавт Хасарыг хасаг дугулуурын (хүрд, дугуй) аралд нь тэлж баглаад алах гэжээ. Олон түшмэд гуйж гурван өдөр болоод алахаар болжээ. Тэр гурван өдөрт цэргийнх нь агт олон үхжээ. Олон үхэхүл Чингис нэг шинжээчээсээ “Энэ юунаас болов?” гэж асуужээ. Шинжээч “Хавт Хасарыг уясан дээрээс болжээ” гэв. 

	Чингис хэлэхүл Хавт Хасарыг тавьжээ. 

	 


ХАТНЫ ОНГОН

	 

	Чингис бол тайж, тайбу гэдэг аймгуудын хаан нь байжээ. Энэ тайж, тайбу хоёр аймаг Хатан гол болоод алшаагийн зүүн зүгт сууж байжээ. Тэд наян жилийн сүүлээр (1880 оноос бодоод/Чингис хаан ертөнцөд мэндэлнэ гэж итгэдэг. Тэгээд тэд монгол газруудаар тойрч өргөл барьц бадарлаж байжээ. Тэгэхэд эгэл ард юу ч өгсөн үгүй боловч биеэ Чингисийн үрдэс гэдэг ван гүнгүүд их халуунтай юм өргөжээ. Гэтэл ван гүнгүүдийн хатан нугууд нь бадарын улсыг төдийлөн таалахгүй байжээ. 

	Жанжин мэргэн вангийн хошуунд Эргүүл гэдэг газар байжээ. Энэ нь дөрвөн талаас нь намхан уул хүрээлсэн дөрвөлжин хотгор газар байжээ. Энд айл суусан улс уулыг сэндэлж ухаж байгаад таван төмөр цагаригаар боосон цагаан зандан өвс олж авчээ. Өвсийг гаргаад нээж үзсэн чинь дотор нь нэг бүдүүн толгойтой хатан хүний хүүр байжээ. Хатны арван хуруунд арван бөлзөгтэй, хоёр гарт нь бугуйвчтай, чихинд нь алтан ээмэгтэй байжээ. Энэ нь харин Чингисийн хатны онгон нь таарсан байжээ. Улсууд тэгээд тэр ховор эрдэнэтэй авсыг уг ёсоор нь онгоцонд нь оршуулж тавиад сахиулын хүн гаргаж сахиулжээ. Авсыг нээхлээр хатны өмссөн торгон хувцаснууд нь бүр задарч сүйрээд явчихжээ. Энэ онгонтой цуг бас арван найман хүүр малтагдсан байжээ. 

	 


ХОЛБОЛЖИН НАР

	 

	Хасарын долоо наслах цагаан бар жилд Есүхэй баатар, Өэлүн хатан хоёулаа удаа дараа нөгчөөд гэрийн амбан Тодхолж нэрт хүн албат ба эд малыг нь эзэрхэж явж байжээ. Тэр цагт Эрсилдэйн хүү бөх Чилгэр Өэлүн хатныг үгүй болсонд шалтаглаж ирээд Тэмүжин Хасар таныг дүү гэж гэртээ аваачив. Гэртээ хүрээд эцгийн өшөө авна гэж хоёр хүүхдийг гинжилж уяв. Зуны дунд сарын арван таванд бөх Чилгэр цагийн их хурим хийж архидан, олон хүн согтсоны чөлөөнд хоёр хүүхэд гинжээ зүүсээр босож (оргож) одоод Харги усны эргэн дотор нуугдаж хэвтэв. Тэр шөнө сүлдэсийн Торган шарын зүүдэлсэн нь худаг дотроос хоёр нар холбоотой гарч нааш ирж Харги усны дотор буусныг үзэж зүүдлээд сэрвэл үүр цайх болж байлаа. Босож Харги усны тэнд очиж харсанд хоёр хүүхэд хэвтэж байсныг үзээд зүүдний ёроо гайхан хоёр хүүхдийг авч унгасны мухлагт нуув. Шөнө болсны хойно гинж дээсийг нь эвдлээд морь унуулж нисэх мэт довтолгоор явуулан Бэгтэр, Бэлгүдэйд хүргэв. Бэгтэр нь хэдэн сайн эрсийг хурааж одоод Тодхолжыг унтаагаар бүсэлж авсанд Тодхолж ганц биеэ дутааж гараад даруйд хүнд алагджээ. Тэмүжин Хасар таныг албатад нь нийлүүлэн төөрүүлэв. Тиймийн тул Торган шарыг ачит хүн гэж хүндлээд түүний хөвүүн Чулуун, Чимбай таныг ах дүү гэж дотносон явжээ. (Алтан эрх)

	 


ХУВИЛАХ ИЛБЭ

	 

	(а. хувилбар)

	Улаагчин гахай жилийн гурван сарын арван найманд Тангууд улсад морилон одох зуураа Чингис хаан хангай ханд авлав. Ав талбиж байхад эзэн: “Энэ авд нэг гоо марал, бөрт чоно хоёр орно. Түүнийг бүү алагтун. Нэг хөх бор морьтой хар хүн орно. Түүнийг амьдаар барьж ирэгтүн" гэж зарлиг болжээ. Төдийд тэр ёсоор Бөрт чоно, Гоо марал хоёр орсныг гаргаж орхиод хар хүнийг бариад эзэнд авч ирсэнд эзэн "Чи хэнийх вэ? юунд ирэв?” гэж асуувал: 

	Би шударга хаантных билээ. Намайг шударга хаан туршуул илгээж билээ. Хамаг Тангуудад эс гартагдсан хар бодон нэрт билээ би. Хар толгой минь хэвтэхээр болов уу. Харж байсаар баригдав би. Хөлтөнд үл гүйцэгдэн гүйгч хөс болд морьтой билээ. Хөсөрт дөрвөн таваг нь хувирахаар болов уу. Хөдлөл үгүй байсаар баригдав би гэжээ. 

	Түүнийг эзэн: “Сайн эр нь үнэн байвал болжээ” гэж зарлиг болоод эс алав. Тэгээд Чингис хаан бас: “ Таны хаан хувилгаантай гэдэг. 

	Ямраар хувилдаг буй? гэсэнд “Манай хаан эрт манагаар хар эрээн могой болж хувилна. Өдөр дүл хүрэн эрээн барс болж хувилна. Үдшийн цагт өчүүхэн шар хөвүүн болж хувилна. Ер түүнийг барьж үл болдог" гэжээ. Тэндээс шударга хаан могой болж хувилахад нь эзэн жигүүртний хаан гарди болон хувилж, барс болон хувилахад нь эзэн гөрөөдийн ах арслан болон хувилж, хөвүүн болон хувилахад нь эзэн тэнгэрсийн хаан хурмаст болон хувилахаар шударга хаан эрх үгүй баригдав. Тэгээд шударга хаан “Намайг албал энэ биед чинь муу, аварвал хойд үрд чинь муу” гэсэнд эзэн “Энэ биед минь гайгүй, хойд үрд минь сайн болтугай” гээд шударга хааныг ална гэж харваж цавчиж бүлж мэслээд бүр даалган ядахад шударга хаан “Та намайг бус мэсээр даалгаж чадахгүй. Мөн миний гутлын уланд гурав нугалж эвхсэн мисэри (?) Ирт болд илд буй. Түүгээр цавчвал сая болно” гэсэнд тэр илдийг гаргаж авахлаар бас ингэж өгүүлэв. “Биеэс минь сүү гарвал энэ биед чинь муу, цус гарвал хойд үрд чинь муу буй. Бас Гүрвэлжин гоог минь чи биедээ авах болбол бүх биеийг нь сайн нэгжиж үз" гэв. Тэгээд тэр мисир болдоор хүзүүг нь цавчин алахад хүзүүнээс нь сүү гарчээ. Шударга хааныг тэгж алаад Гүрвэлжин гоо хатныг аван минаг хэмээх тангууд улсыг эрхэндээ оруулжээ. (Эрдэнийн товч, Эрдэнийн эрих, Алтан товч)

	 

	(б. хувилбар)

	Чингис хаан Хангай ханд их ав талбихдаа ингэж зарлав. "Бөрт чоно, Гоо марал хоёр орох буй, бүү ал! Хөх бор морьтой бужгар үстэй хар хүмүүн орох буй, амьд барь” гэж зарлиг болов. Бөрт чоно, гоо марал хоёр орж ирснийг эс алж гаргав. Хөх бор морьтой хар хүнийг хүн барьж “Чи хэнийх буй” гэж асуув. Дуун эс гарав. Эзэнд авч ирж өгөв. Эзэн асуув. "Монголын богд эзэн цэрэг мордов гэж шударга хаан надаар харуул гаргаж билээ. Хөлт моринд үл гартах хөс болд хөх бор гэгч билээ. Хөлт моринд гүйцэгдэв. Дөрвөн таваг нь хувирах болов. Хар тэргүүт хүнд үл гартах хадрагч хар бодон гэгч билээ би. Хар тэргүүт хүнд гартав. Хар тэргүүн минь хувирах болов" гэв. 

	Богд эзэн асуув: “Хаан чинь хувилгаан гэдэг. Үнэнээ хэл!” гэж зарлиг болов. Бодон өгүүлэв: “Өглөө хорт сичаган (?) шар эрээн могой болох, түүнд барьж үл болох. Үдэд хүрэн эрээн барс болох, түүнд барьж үл болох. Үдэш хув шар хөвүүн болж хатантайгаа наадаж суух буй, түүнд барьж болох” гэсэнд тэр хүнийг алахыг хэлтрүүлэв. Тэндээс Чингис хаан цаст дээрээс хөдөлж дүрмэгэй балгасыг оруулж шударга хааныг могой болсон цагт нь эзэн гарди болов. Барс болсон цагт нь эзэн арслан болов. Хөвүүн болсон цагт нь эзэн өвгөн болж барив. Шударга хаан эзэнд үг өгүүлэв: “намайг бүү ал, цолмоныг барьж дайсан үгүй болгоё, мичдийг барьж зуд турхан үгүй болгоё, намайг албал аминд чинь муу, эс албал үрд чинь муу” гэж ийм үг айлтгав. Эзэн түүний үгэнд эс болоод харваж цавчиж эс даалгав. Та миний уланд гурав хугас хийж эвхсэн эрээн хошлон буй. Түүгээр боож ал!” гэв. Мөн тэр хошлонг авч боож алахад “намайг эдүгээ боож алах болбол хойд үр чинь надтай адил боомилогдож үхэх болтугай! Гүрвэлжин гоо хатныг минь хар хумснаас нь эхлэн бүгдийг нэгжигтүн!” гэж хэлээд үхэв. (Алтан товч, Хөх дэвтэр, Чингис хааны алтан товчоон)

	 


ХУРГАН МАЛГАЙ

	 

	Чингис хааны өмсдөг цагаан хурган малгайн өргөн их өмнө саравч нь Алтан улсын цагаан хэрмийг дүрсэлж зүүн баруун хоёр чих нь энэтхэг, төвөдийн баруун орон болон эн өргөн зүүн далайн орныг дуурайжээ. Хойшоо унжийсан урт их шил нь умард мөсөн далай, ас их хонхор нь Бэ да улсын газар нутаг, баруун зүүн хоёр бүч нь Ганга мөрөн, Хатан мөрөн хоёрын дүрс юм гэнэ. 

	Монголын удам чанарын бэлгэдэл гэж цагаан хургаар хийж, бурхан шашныг хүндэлж шүтнэ гэж шар өнгөөр гадарлаж тэнгэрлэг язгуураа илэрхийлнэ гэж хөх тав хадаж гучин хоёр тэнгэрийн орныг төлөөлүүлж гучин хоёр салаатай залаа хийсэн гэдэг аж. Бас Чингис хаан тэнгэр язгуурт биеэ өнө үүрд дэлхий дахины их хаан гэж өргөмжлүүлэхийн учирт улаан нар, хөх далай, шар дэлхийн бэлгэ шинжтэй цагаан хурган малгай өмсөж шинэ жилийн шинийн нэгний цагаалах өглөө дөрвөн зүг найман зовхист засаг төрөө тунхаглаж хаан ширээнд суусан юм гэнэ. 

	 


ХЭЭРИЙН ДЭР

	 

	(а. хувилбар)

	Чингис хаан гучин нэгэн насандаа шар хулгана жилд ургах наран зүг одож Үнэгэн мөрнийг алс аялан морилов. Үнэгэн мөрөн үерлэж байхул эзэн энэ этгээдэд байж байгаад элчийг илгээж "Надад албаа өг, үгүй бол дайлалдъя” гэсэнд Солонгосын цагаан хаан гэдэг нь эмээж, солонгос мэргэдийн Дайр үсүний Хулан гоо нэрт охиныг өргөж барсын арьсаар бүрсэн гэртэй бухас солонгос хоёр отог улс инжтэй хатан буулгаж үзүүлэхээр Аргасун хорчийг илгээв. Хорчи хүрч мэндээ асуулцаж байхдаа эзэнд ингэж өчив. "Хатан Бөрт үжин гэргий чинь, хаад гүнж нар үрс чинь, хас их төр засаг чинь, хамаг их улс чинь мэнд байна. Сал модонд салбар шонхор өндөглөнө. Сэрэл үгүй модондоо итгэж байсаар Сар шувуунд үүрээ эвдэгдэн, Сайхан өндөг зулзагаа идэгдэнэ. Хулст нуурт хун галуу өндөглөнө. Хулсныхаа сүүдрийг эрж итгэж байсаар Хулд шувуунд өндөг зулзагаа идэгдэж байна. Хутагт эзэн минь айлдтугай! гэж өчихөд эзэн: “Сэрүүлэн өгүүлэх энэ үг зөв байна” гээд их аянаа эгээрч буун гэртээ хүрч ирэв. Тэгээд эзэн ингэж зарлиг болов: Бүтэхийн урьд учирсан Бөрт үжин их хатан минь, эрдэнэт эцгийн минь зохиосон эх мэт гэргий бөлгөө. Хээр гарч Хуланг авснаар гэрт суусан Бөрт үжиний нүүрийг үзэхүйеэ бэрх. Харь иргэн байхад гэр зуураа хилэгнэлдэж байвал ичгүүр юм. Урьд есөн өрлөгүүд таны нэг нь очиж Бөрт үжинд хэл!” гэхэд Жалайрын Мухулай “Би одъё” гээд урьд одож Бөрт үжин их хатанд мөргөөд ингэж өчив. "Байгуулсан төр (ёс)-ийг эс сахив. Бат төрийн зүг харав. Бага их сайдын үгэнд эс оров. Барс гэрийн эрээн өнгөнд оров. Холын улсыг татахын тул Хулан хатныг гэргий болгов гэж эзэн зарлиг боллоо” гэсэнд Бөрт үжин сэцэн хатан зарлиг болов: “Хатан Бөрт үжиний дур юм уу, харалмай их улсын зориг юм уу, хаан эзний маань хүчин биз ээ, ханилан нөгчихөө эзэн мэднэ дээ. Хулст нуурт хун галуу олон гэнэ, хуруугаа чилтэл харвахыг эзэн мэднэ дээ, хотол улсад охид эмс олон гэнэ, хувьтан хишигтнийг нь эзэн мэднэ дээ, эм хүн дээрээ гэргий автугай гэх үү, элмиг морь нуруундаа эмээл тохтугай гэх үү. Эртний үлгэр “энх мэнд илүүд муу үгүй, эмгэг зовлон дутууд сайн үгүй” гэдэг. Эзэн хааны алтан угсаа бат болтугай. Эхнэр хүн манд юуг нь хэлэх юм” гэжээ. Төдийд Мухулай угтан ирж мэдүүлэхэд эзэн маш баясан зөвшөөрч алтан ордондоо буув. (Эрдэнийн товч)

	 

	(б. хувилбар)

	Эзэн богд нар ургах зүг Солонго улсад аялж очтол Үнэгэн мөрөн үерлэж, эзний бие эн их цэрэгтээ саагаж суув. Тэгээд элч илгээв. "Эзэн богд алба авна гэж ирлээ” гэж Солонгодын хаанд хэлэв. Тэр охинд Солонгодын бух цагаан хаан........ өргөж барс гэртэй, бух солонго хоёр отог инжтэй онгоцоор авчрав. Тэндээс эзэн богд Солонгодын Бух цагаан эхлэн ноёд сайд бүгдийг алс дуудаж зарлиг болов. "Та надад алба өгөх юм бол биднийг цааш нааш гол гаргагтун” гэж зарлиг болсонд тэр зарлигаар болов. Түүний хойно Эзэн богд, Хулан хатан хоёр дэр нэгдэхэд “Хээр дэр нэгдвэл хэв ёс үгүй болно, гэрт хүрч асарвал ямар вэ?” гэж бүгд сайд айлтгав. Тэр үгэнд эс болоод дэр нэгдэв. Мөн тэр Солонго улсад гурван жил түдэж суув. Аргасун хорчийг энэ завсарт улсыг зас гэж үлдээж суулгасан байжээ. Гэрээс “Эзэн богд юунд саатав?” гэж Аргасун хорчийг элч илгээхэд Аргасун хорчи гурван зээрдийг унаж гурван сар явах газарт гурав хоногт хүрч “Эзэн мэнд байна уу?” гэж асуув. “Мэнд” гэж түшмэд хэлэв. Мөн түшмэд “Хатан хөвүүд хамаг улс бүгд мэнд байна уу?” гэж асуув. Хорчи өгүүлэв:

	 

	Хатан хөвүүд чинь мэнд байна 

	Хамаг улсын чинь зан аалийг эс мэдэв 

	Эм хөвүүд чинь мэнд байна 

	Эн их улсын чинь зан аалийг эс мэдэв 

	Хагархай амандаа хальс хольс олж идэв. 

	Хамаг улсын чинь зан аалийг эс мэдэв 

	Умдаасах амандаа ус цас олж уув 

	Улс монголын чинь зан аалийг эс мэдэв 

	 

	гэж өчсөнд эзэн эс ухаж “Бас өгүүл” гэв. 

	 

	Сал модонд салбар шувуу өндөглөнө гэлээ. 

	Мөн сал модонд итгэж суусаар 

	Сар муу шувуунд үүрээ эвдэгдэв. 

	Өндөг зулзагаа идэгдэв гэлээ. 

	Хулст нуурт хун галуу өндөглөв гэлээ. 

	Мөн хулст нуурт итгэж суусаар 

	Хулд муу шувуунд үүрээ эвдэгдэж 

	Өндөг зулзагаа идэгдэв гэлээ. 

	Хутагт эзэн минь гэгээндээ айлд” 

	 

	гэж өчсөнд эзэн: “Хорчийн энэ үгийг ухав уу та?” гэв. Түшмэд: “Эс мэдэв” гэв. Эзэн өөрөө мэдэж зарлиг болов: 

	 

	“Сал мод гэж хамаг нөхөд минь буюу 

	Салбар шувуу гэгч миний бие буюу 

	Сар шувуу гэгч Солонгодын улс буюу 

	Өндөг зулзага гэгч хатан хөвүүд минь буюу 

	Үүр гэгч их төр минь буюу 

	Хулст нуур гэгч хамаг их улс минь буюу 

	Хун галуу гэгч миний бие буюу 

	Хулд шувуу гэгч Солонгодын улс буюу" 

	 

	гэж зарлиг болж алтан жолоогоо залав. Богд эзэн зарлиг болов: “Бөртгөлжин хатан минь бага цагт учирсан юм. нүүрийг нь үзэх бэрх. Гэрт орвол гэр нь чухал болно. Гэр дэх хүн лүгээ эс зөвлөлдлөө. Харь хүн байтал илт (нүүрэн дээр) уурлан хилэгнэж суувал ичих эмээх мэт буюу. Есөн өрлөгүүд минь нэг нь очиж үг барилдаж ир. Маш чухал санаж байна" гэв. Жалайрын гоо Мухулай эзний зарлигаар одоод хүрсэн төдий Бөртгөлжин хатанд мөргөн суув. Тэндээс хатан ингэж зарлиг болов. “Эзэн минь мэнд байна уу? Чи юунд ирэв?” гэж асуухад айлтгав. “Эзэн зарлигаа мэдүүл гэж илгээв. Байгуулсан төр (ёс)-өөр эс болов. Бат дурын эрхээр болов. Багшлагч сайдын үгэнд эс оров. Барс гэрийн өнгөнд болж, богд эзэн Хулан хатантай дэр нэгдэв” гэжээ. Бөртгөлжин хатан зарлиг болов:

	 

	“Хаан эзний минь хүчин биз

	Хармай монголын дур юм биш

	Эзэн богдын минь хүчин биз

	Эдэн бүгдийн дур юм бишээ

	Эрх мөрөнд хун галуу олон гэм

	Эрхийгээ чилтэл намнахаа эзэн минь мэднэ. 

	Эн улсад охид эмс олон гэм

	Эрж авахаа эзэн минь өөрөө мэднэ

	Хулст нуурт хун галуу олон гэм

	Хуруугаа чилтэл намнахаа эзэн минь мэднэ

	Хотол их улсад охид эмс олон гэм

	Хутагт эзэн минь эрж авахаа өөрөө мэднэ

	Эрхийт мэргэн эрх нугас хоёрыг хамт харвана гэдэг

	Эр хүн дурлахаараа эгч дүү хоёрыг хамт авна гэдэг

	Эмлиг морин дээрээ эмээл тохтугай гэнэ үү

	Эм хүн дээрээ эм автугай гэнэ үү

	Илүүд муу байна уу

	Дутууд сайн байна уу

	Дээлийн давхар нь үл дааруулна гэдэг

	Дээсний гурамсан нь үл тасарна гэдэг”

	 

	гэж зарлиг болов. 

	 

	(в. хувилбар)

	Чингис хаан хорин нэгэн насандаа дорнын Солонгос улсын бух цагаан хаанд эзэлж чадвал Үнэгэн мөрөн үерлэжээ. Мөрний энд суугаад элч зарж "Алба авчир” гэж захисанд Солонгосын их хаан “Юуны их үг вэ?” гэж элч заран тэнсүүлж үзвэл, эзний сүр заль ер хэтэрхий, цэргийн хатан, улсын үлэмж, цагийн эзэн, улсын ноён, тэнгэрийн хөвүүн мөн гэж мэдэж Хулан нэрт охиноо Бух солонгын усан ул, Жан хот хоёр улс инжтэй хүргэж ирэн алба өргөөд “Богд эзэн" гэж цол өргөв. Хулан охиныг бага хатан болгон авч гурван жил жарган суув. 

	 

	 

	 

	 

	 

	
ХҮЧТЭЙ БҮСГҮЙ

	 

	Тэмүжин хаан бол Тангуудын хааны ач хүү байжээ. Энэ хүү эх нутгаасаа ургаж гараад малчин хоньчны дунд орж амьдарч байжээ. Монгол хүн энэ малчин болсон хүүг олж аваад монголынхоо хаан болгож өргөмжилжээ. Тэгээд “Энэ малчин хаанд нэг хүчтэй бүсгүй олж холбохгүй бол болохгүй. Гэтэл хүчтэй бүсгүйг яаж мэднэ буй? Шороог гүн цоортол шээдэг тийм бүсгүйг сонгохгүй бол болохгүй” гэж хэлэлцэцгээжээ. Хаан тэгээд хоёр хүүхэдтэй болжээ. Чингис бол тэр Тэмүжин хааны хүү юм. Чингис өвгийнхөө алагдсан өшөөг авна гэж Тангуудын хаантай байлдаж түүний хатныг нь олзолжээ. 

	 


ЧИНГИС ХААНЫ ИХ ЦЭРЭГ ХАТАН ГОЛЫГ ГАТАЛСАН ДОМОГ

	 

	Эрт урьдын цагт Богд Чингис хаан Андуу төвөдийг чиглэн Тангад улсыг дайлахаар баруун тийш мордох замдаа Ордос нутгаар хэдэн удаа өнгөрчээ. Нэг удаа суут Богд Чингис хаан Бор тохойн өндөрлөгийг чиглэх замдаа Хатан голын их олмыг туулах чухалтай болоод цэрэг морио шалав түргэн гол гаталтугай гэж шаардав. Гэвч олон цэрэг морь зуны цагт хэрхэн гатлах асуудлыг хэн ч шийдвэрлэж дийлэхгүй сандарч гэнэ. Чингис хааныг салалгүй дагаж явдаг их жанжин Хадаан өндөр дуугаар цэргийн зарлиг буулгаж гурван өдрийн дотор хамаг олон цэрэг морьд Хатан голыг амарлингуй гэтлэх хэрэгтэй гэж хатуу тушаажээ. 

	Эн тэргүүнд морилж яваа эр цэргийн хошууч нар гунан үхрийг гурвантаа цуглуулж дөнө үхрийг дөрвөнтөө гаргаж унасан морьдоо олом дээр уяад нэгэн жагсаалын нэжгээд хүн тус бүр хошоод үхрийн гүзээ тулмыг тэвэрч Хатан голыг агшин зуур гатлав. Гэтэл их жагсаалын цэрэг морьд тун олон болохоор яаж Хатан голыг амар түвшин туулж чадах билээ. Тэрийг байтугай тэргүүнд орсон хошууч нарын агт морьдыг хурдан авч гарахгүй бол ямар аюул учрахыг яахин жиших буй. Яг энэ үед аян замын аюул түгшүүрийг аль хэдийн жишиж мэдээд сэрэмжтэй байсан их цэргийн жанжин нэг бүлэг морьт цэргийг Муна ууланд илгээж модоор сүлжиж боосон зэгсэн хөлгийг үхрээр чиргүүлэн авчруулж хэд хэдэн зуут мянгат түмтийн цэрэг морьдыг Чингис хаантай хамт голоор амар түвшин авч гарав. Тэгэхэд хойноос дарж мэдэх хортон дайсныг сэргийлж явдаг хорч цэргийн хүмүүс зэгсэн хөлгөөс хожимдсон тул арга буюу морьдын амгай хазаарыг чангалж бариад морьдын дэл сүүлийг шүүрмэгц урсгалт догшин Хатан голыг огтчиж байх мэтээр умбан гарч ирсэн гэнэ. Иймээс Ордос нутагт шинэ жил цагаан сар болох бүр “Зэгсэн боорцгийг" заавал тосонд буцалган шинийн дээж болгон зочноо дайлдаг заншилтай бөгөөд уралдааны морьдоо усанд тавихдаа урьдаар амгайтай нь оруулж дараа нь аажмаар амгайг нь мултлах зэргийн элдэв сонин уламжлалтай зан үйлийг одоо ч баримталсаар буй. 

	 


ЧИНГИС ХААНЫ ТАМГА

	 

	Тэмүүжин төрөөд долоо хоносны хойно далайн хойг дотор харавтар шувуу гүр хар чулуун дээр нар зөв эргэж гурван өдөр донгодов. 

	Есүхэй баатар “Энэ нэг бэлгэт шувуу болов” хэмээж тэр чулууг хагалж үзвэл алтан тамга үзэгдээд тэнгэрт нисэж гарав. Мөн тэр чулуу урьд ёсоор бүтэж тэр шувуу бас урьд ёсоор донгодов. Дахин хагалбал мөнгөн тамга үзэгдээд далайд оров. Бас тэр чулуу бүтэж шувуу бас донгодоход Есүхэй баатар өгүүлрүүн: "Энэ хөвүүн төрөөд харавтар шувуу донгоддог нэг бэлгэт буй” гэж тэр чулууг бас хагалж үзвэл дотор нь хаш тамга байв гэнэ. Мөн Тэмүүжинийг хаан ширээнд залах ёслолын өмнө таван өнгийн өдтэй шувуу гэрийн үүдэн дэх чулуун дээр суун “Чингис Чингис Чингис " гэж гурав донгодсон тул түүгээр бэлгэдэн хаанд уг цолыг өгсөн гэдэг. 

	 


ЧИНГИСИЙН ЕСӨН ӨРЛӨГТЭЙ ӨНЧИН ХҮҮГИЙН ЦЭЦЭЛСЭН ШАСТИР

	 

	Чингис хаан Хэрлэн мөрөнд нутаглан бүхийд

	Зуны тэргүүн сард Түшмэддээ зарлиг болруун:

	 

	Манай монголын тэжээсэн

	Мал нь хэдэн зүйл боловч

	Өст дайсантай байлдахад нөхрийн дээд

	Үлдэх дайсныг даруй түргэн гүйцэгч

	Үл алдагч хавт баатруудын жигүүр

	Өсөх залуусын биеийн чимэг болсон

	Эрдэнэ морины шим сүүний дээжийг

	Эрхт тэнгэр дэлхийд өргөн тахиад

	Үүнээс эхлэн сайтар тогтоож бүрүүн

	Энэ Монгол улсад хууль болгосугай гээд

	Есөн өрлөг таван тайж тэргүүлэн

	Ер таван өнгө дөрвөн харь улсаа

	Хурааж их хуримыг хийхэд

	Суут Богдод Сүлдүсний Сурхан Шар хэлэв

	Дээд хаан эзэн минь айлдан соёрх

	Дэлгэр энэ их хурал чуулганд

	Унд дарсгүй болбол

	Үтэл сул, эгэл цулгүй болно гэв

	Заяат эзнээ Сурхан шар өгүүлбэл

	Жалайрд гуа Мухулай угтаж аваад хэлэв

	Барилдсан үгсийг минь байлгадаг биш үү

	Бардам дээрэнгүй сэтгэлийг төрүүлдэг биш үү

	Чуулсан үгсийг минь цуцалдаг биш үү

	Цугласан биеийг минь тэмцүүлдэг биш үү

	Улигт муу унд дарсыг тэвчвэл

	Үг маань бэх, бие маань исал (бат сайн) биз гэв

	Цогт төрсөн Богдод гуа Мухулай хэлбэл

	Зүрчидийн Чуу мэргэн угтаж аваад хэлэв

	Санасан үгийг маань илрүүлдэг биш үү

	Сайн муу хоёрын маань мэдүүлдэг биш үү

	Доторх үгсийг маань гаргадаг биш үү

	Дор дээр хоёрын маань ялгадаг биш үү

	Эртнээс нааш рашаан биш үү

	Энэ ертөнц жаргал биш үү

	Үүнээс хойно дуртгал биш үү

	Эдүгээ үүнийг тэвчвэл

	Энэ хурим цулгүй болох зөв буюу гэв

	Ачит төрсөн эзнээ Чуу мэргэн айлтгавал

	Арладын Хүлүг Боорчи угтаж аваад хэлэв. 

	Аманд орохдоо алтан шумуул мэт

	Амнаас гарахдаа арслан заан боссон мэт

	Хэлэнд амсахад хэдгэнэ шумуул мэт

	Хэлнээс гарахдаа хэдэр заан боссон мэт

	Оюун билиг хоёрын маань мартуулдаг биш үү

	Олсон зөөсөн хоёрын маань баруулдаг биш үү

	Бэхлэн хэлэлцсэн үгийг маань мартуулдаг биш үү

	Сархдад бүү шамдан согтъё л

	Сайн муу хоёрыг ялган хэлэлцье л

	Архинд бүү амтшин согтъё л

	Аливаа үйлсээ хэлэлцэж тархъя л гэв

	Ухаант хаан эзнээ хөлөг Боорчи өгүүлбээс

	Урианханы Зэлмээ угтаж аваад хэлэв. 

	Бор дарсны зориг буюу

	Богд эзний маань засаггүй буюу

	Хар архины дур билүү

	Хаан эзний маань цаазгүй буюу

	Унд дарсыг хураая л

	Унага даага мэт цэнгэе л

	Урьд хожид согтъё л

	Унатал бостол хэвтье л

	Архи дарсыг хураая л

	Ангир галуу мэт цэнгэе л

	Амраг сайхан нөхдөө

	Аван жаргая л

	Аливаа хүслээ ханалцан тархъя л гэв

	Билэгт төрсөн эзнээ Зэлмээ өгүүлбээс

	Бэсүдийн Зэв угтаж аваад хэлэв. 

	Унд дарсгүй болохул ураггүй буюу

	Учирсан энэ бие маань жаргалгүй буюу

	Архигүй болохул амраггүй буюу

	Амраглан суугч энэ бие маань жаргалгүй буюу

	Хар архийг тэвчье л

	Хаан эзнийхээ өмнө үнэхээр зүтгэе л

	Хан их төрийн үйлийг зөвлөе л

	Харшлах дайсны үйлийг бэлдье л гэв

	Онц төрсөн эзнээ Зэв өгүүлбээс

	Ойрдын хар Хирүү угтаж хэлэв

	Хурсан бүгд уувал жаргал биш үү

	Хол ойр сонсвол хүсэл биш үү

	Амлан ядах үгэнд чимэг нэмдэг биш үү

	Алалдах дайсанд зүрхийг маань хатаадаг биш үү

	Богд эзний өмнө

	Бор дарсыг хураагаад

	Бага ихгүй зэргээр ууж

	Баясгалант их хөөрийг үзье я гэв

	Богд эзнээ Хар Хирүү өгүүлбээс

	Борхул угтаж аваад хэлэв

	Амраг нөхдөөс алгасуулдаг биш үү

	Апиа муу сэтгэлийг төрүүлдэг биш үү

	Ханилсан нөхрөөс хагацуулдаг биш үү

	Харгис дээрэнгүй сэтгэлийг төрүүлдэг биш үү

	Бор дарсны эрдэм нь ер чухаг буй за

	Бурчиж (бутаргаж) эвдэх гэм нь ер олон буй за гэв. 

	Шилдэг дээд богд эзний энэ хишгийг

	Шихи Хутаг угтаж аваад хэлэв. 

	Хутагт төрсөн богд эзний энэ хишгийг

	Хун галууд мэт дуугаа нэгтгэж

	Хулан чихтий мэт зүсээ нийлүүлж

	Хурсан бүгд жаргалдан цэнгэе л

	Ачит төрсөн хаан эзний энэ хишгийг

	Ангир галуу мэт дуугаа нэгтгэж

	Амраг сайхан нөхдөө аван жаргая л гэв

	Эзэн богд Чингис хаанаа

	Эрхт есөн өрлөгийн үг өчвөл

	Үүдэнд суусан өнчин хөвүүн

	Өндийж ирээд хэлэв:

	Ихсийн зэрэгт орсон болоосой би

	Ер үгээ хэлээсэй би

	Сайдын зэрэгт орсон болоосой би

	Санасан үгээ хэлээсэй би гэж байв

	Богд эзэн тэр үгийг сонсоод

	Бололгүй, өчүүхэн хөвүүн юугаа өгүүлнэм чи гэв

	Тэр хөвүүн хэлэв

	Эзэн богдын маань гэгээн сүртэй аж л

	Энэ хурагсдын дотор үг хэлэх нь бэрх аж л

	Хаан эзний маань гэгээн сүртэй аж л

	Хамаг хурагсдын дотор үг өгүүлэх нь бэрх аж л

	Ойнд минь үг бий боловч

	Онож хэлэх нь бэрх болов уу гэнэм гэв

	Богд эзэн зарлиг болов:

	Үгтэй болбол өч чи

	Хошоотой (уран хошин) болбол холбо чи

	Гайгүй хэл гэв

	Өв тэгш дээд эзний зарлигийг сонсоод

	Өчүүхэн хөвүүн баясаж

	Өөрийн оюуны чинээгээр

	Унд дарсны гэм, эрдэм хоёрыг хэлэв. 

	Балай их уувал өвчин биш үү

	Бага зэрэг уувал жаргал биш үү

	Бахархаж шунавал эргүү биш үү

	Балмад их согтвол галзуу биш үү

	Үргэлж уувал улиг биш үү

	Өсөд үүнийг тэвчвэл билэг биш үү

	Учиртай сайхан уувал жаргал биш үү

	Унатал согтвол мунхаг биш үү

	Хун галууд мэт цуглаад

	Хурсан бүгд цэнгэлдэн жаргаасай

	Худалч хүний үгийг бүү ажиглан согтоосой та

	Хутгалцах дайсанд биеэ бүү тэвчээсэй

	Цэн шувууд мэт цугларч

	Цэцэд мэргэдээ аван жаргаасай

	Чалчаа хүний үгийг бүү ажиглан согтоосой та

	Цавчилдах дайсанд зэргээр ороосой

	Ангир шувуу мэт найрамдан хураад

	Амраг сайн нөхдөө аван жаргаасай

	Алиа муу хүний үгийг бүү ажиглан согтоосой та

	Аливаа хүслээ ханалцан цэнгээсэй

	Алалдах дайсанд нэг нэгнийгээ бүү орхилцоосой

	Өлөн хутгуур мэт эрүүгээр бүү авалцаасай

	Өсөх өтлөхөө аван жаргаасай

	Үхтэм муу хүний үгийг бүү ажиглан согтоосой

	Өшөөтөн дайсанд мятралгүй ороосой гэв

	Чингис хаанаа цэцэн хөвүүн үг айлтгаваас

	Чандага цэцэн Хувшуур угтаж аваад өгүүлэв

	Есөн өрлөгийн үгийг буруу гэж

	Ер чи өгүүлэх буюу

	Хамаг хурагсдад цэцэнгүй гэж

	Хаан эзэнд чи үг айлтгах буюу

	Өнчин хөвүүнд үг бий билүү

	Өргөдөг моринд гүйдэл бий билүү

	Нугас мэт жимс цөлбөөсэй чи

	Нохой мэт яс булаалдаасай чи гэв

	Тэр хөвүүн өгүүлрүүн:

	Чандага цэцэн, тэр чинь биш

	Чанар муу сэтгэл биз

	Есөн өрлөгийн үгийг буруу гэв үү би

	Ер миний үгийг зөв гэв үү би

	Хамаг хурагсдад цэцэнгүй гэв үү би

	Хаан эзнээ зарлигийг даван ядаж хэллээ би

	Өчүүхэн хүнийг өргөж хайрлавал

	Өсдөггүй буюу

	Өргөдөг морийг өргөж тэжээвэл

	Таргалдаггүй буюу гэв

	Чандага цэцэн Хувшуур хилэгнэж өгүүлрүүн:

	Холбож хэлэх үгтэй аж л чи

	Хошилж хэлэх цээжтэй аж л чи

	Хулгана мэт биеийг чинь хугачнам би

	Хурсан бүгдэд инээдэм болгоном би

	Хурсан Цуцал мэт биеийг чинь цуучнам би

	Цугласан бүгдэд элэг болгоном би

	Муу хөвүүн үгээ тат

	Муухай их өвдүүзэй чи

	Багахан хөвүүн үгээ цэглэ чи

	Балай их өвдүүзэй чи гэв

	— Чандага цэцэн чамд хэлсэн биш билээ

	Чингис хаан эзэндээ айлтгалаа би

	Хувшуур цэцэн, чиний үгийг булаасан биш билээ

	Хувьд өөрийн санаагаа хэллээ би

	Буруу зөвийг ялгадаггүй буюу чи

	Булингартай далайг харамладаг буюу чи

	Богд эзний хайрыг өмчирхдөг буюу чи

	Бололгүй над лугаа тэмцдэг буюу

	Хариугүй муу надтай тэмцдэг буюу

	Хамгийн урьд уурладаг буюу

	Онон мөрнийг ховоогоор ширгээдэг буюу

	Огторгуйн солонгыг гараар барьдаг буюу

	Идэр мөрнийг элсээр боодог буюу

	Эрдэмтэй хүнийг санаагаар цэнэдэг буюу

	Зөөлөн сэтгэлийг бариасай чи

	Зөв үгэнд минь баясаасай чи

	Бусчир муу сэтгэлээ тэвчээсэй чи

	Буруу үгийг маань сэлбэж өгөөсэй. 

	Чингис хаан, Чандага цэцэнд зарлиг болруун:

	Худгийн усыг засаж ариутгавч

	Хурхаж дээш үл давлан

	Мөн савандаа ах аж л

	Ховоогоор утгаж авбал

	Хоромхон зуур ширгээд

	Гутамшиг муу булингар нь

	Ёроолоос гарах аж л

	Давлан гарах булгийн усыг

	Дээрээс булавч боогдохгүй

	Оргилон гарах булгийн усыг

	Ховоогоор утгавч ширгэхгүй

	Булингаргүй сайхан ус нь

	Бургилан урссаар байх аж л

	Харавтар шувууг тэжээж

	Харцага шувуунд тавивал

	Харин түүнээс айж далдираад

	Газарт бууж

	Хуулганы нүх сахин ажгуу

	Харцага шувууг тэжээж

	Харигуна шувуунаа тавивал

	Харин дээш хальж

	Хачир ёлд (шувуу) халдах ажгуу

	Хэмээн зарлиг болгоод

	Бадрангуй цагаан тэнгэрийн хөвүүн эзэн богд

	Бас тэр хөвүүнийг дэргэдээ суулгаж

	Бал мэт рашааны хишгээ өгч

	Баясгалант царайгаар үзэн өршөөж хайрлан өргөв. 

	Эзэн богд түрүүлэн есөн өрлөгийн

	Эсрэг тэсрэг хэлэлцсэн үгсийг

	Эртний түүх болгон шүтэж

	Эмхлэн дуунд авав

	Арван нэгэн цэцдийн үгс төгсөв. 

	Заяат эзнээ Сурхан шар өгүүлбэл

	Жалайрд гуа Мухулай угтаж аваад хэлэв

	Барилдсан үгсийг минь байлгадаг биш үү

	Бардам дээрэнгүй сэтгэлийг төрүүлдэг биш үү

	Чуулсан үгсийг минь цуцалдаг биш үү

	Цугласан биеийн минь тэмцүүлдэг биш үү

	Улигт муу унд дарсыг тэвчвэл

	Үг маань бэх, бие маань исал (бат сайн) биз гэв

	Цогт төрсөн Богдод гуа Мухулай хэлбэл

	Зүрчидийн Чуу мэргэн угтаж аваад хэлэв

	Санасан үгийг маань илрүүлдэг биш үү

	Сайн муу хоёрын маань мэдүүлдэг биш үү

	Доторх үгсийг маань гаргадаг биш үү

	Дор дээр хоёрын маань ялгадаг биш үү

	Эртнээс нааш рашаан биш үү

	Энэ ертөнц жаргал биш үү

	 


ЧИНГИСИЙН НЭР ХАЙРЛАСАН ОВГУУД

	 

	Урьд Чингис хааны үй түмэн сүргийн манлай догшин хөх бух нь дээрээс унаж үхсэн байжээ. Үүнд Чингис хаан харамсаж мөнх эцэг тэнгэрээс минь хайрт хөх бухыг буруушаасан юм чинь би олон боол зарц нартаа хуваагаад хүртээчихье гэж санаад газар газраас эхлэн тоолж хураан тогтоосон шадар олон харцастаа хишиг хуваах болж гэнэ. 

	Тэрчлэн Чингис хаан олныг дуудаж өгүүлрүүн:

	— За, та нар энэ үхсэн бухаас өөрийн санаагаар юу дуртайгаа ав гэж зарлиг болжээ. Чингэхэд харцас нар “Хааны хишигт мөргөж байна хэмээн гар хөтлөлцөж ил ойрхон харагдаж байхаас нь хацар хулхи (хулуу), тагнай зэргийг нь урьдаар авч дараа нь өрц хэвлийг нь нээж өрц мах, өндөр хавьс, ходоод олгой сархинагт нь хүртэл буй бүхүй зүйлсийг цөм хувь хувьдаа авч дуусжээ. Ингэтэл нэгэн шадар харцас хожимдон ирснээс хувьд орж чадсангүйдээ сандарч арьсны хамт гаргасан сүүлийг нь олж авсан юм гэнэ. 

	Ингэснээс Богд эзэн дээдэст: “Нүдийг нь авсан шарнууд, хацрыг авсан хачууд, хулууг нь авсан хулганууд, тагнайг нь авсан тангачууд, өрцийг нь авсан өрлүүд, өндөр (хавьс)-ыг нь авсан өндрүүд, ходоодыг нь авсан хотгойд, сархинаг авсан сархинууд, олгойг нь авсан олхнууд, арыг нь хөндсөн арлуд, энгэрээс нь хөндсөн энгүд овогтон болжээ. Адаг сүүлд ирж арьснаас тайга сүүлийг олж авсан нь тайгамуд овогтон, бухыг хариулж байсан нь бухчин овогтон бол” гэж айлдсан юм гэнэ. Энэ үеэс хойш монголын олон овогтон ястан үүсэн тогтнож тийнхүү нэрлэсэн гэдэг. 

	 


ЧИНГИСИЙН СҮЛД

	 

	Чингис хаан аян дайнд явахдаа тэмдэггүй хун цагаан азаргыг их хар тугийнхаа дэргэд авч явдаг байжээ. Тэр азарга нь нуруундаа эмээл тохуулж үзээгүй эмнэг хангал адуу юм санж. Чингисийн адуун сүргийн эрмэг цагаагч гүү гурван жил хээлтэй явж байгаад унагалахад нь мөнгөн цагаан унага дөрвөн хөл дээрээ босоо төрсөн байна. Тэгээд ч тэмдэггүй цагаан адуу маш ховор байдгаас түүнийг онгон сүлд болгожээ. Төрийн сүлдэнд морь дүрсэлдэг нь үүнээс улбаатай гэж өвгөд хөгшид хэлэлцдэг билээ. 

	 


ЧИНГИСИЙН ШАРИЛ

	 

	Чингис хааны шарилыг Онон, Хэрлэнгийн эхэн хавийн уулархаг газарт оршуулсан гэдэг. Шарилыг цагаан зандан торхонд байрлуулсан бөгөөд тэр торхоо гурван алтан бөгжөөр боож бөгжилсөн гэдэг. Шарилын тэргүүнийг ургах нарны зүг харуулж оршуулжээ. Чингисийн шарилыг хэрэв ирээдүйн нэгэн цагт эрж сурвалжлаад олж гаргах үе болбол шарилын тэргүүн тал нь ургах нарны зүг харсан байх байдалд гаргахад ямар ч аюулгүй байх бөгөөд гарах цаг нь болсон гэдэг домогтой. Энэ шарилыг ургах нарны зүгээс хөх зүсмийн бух унасан, хүйсээ хүртэл ургасан сахалтай өвгөн хүн удирдан тэргүүлж олно! гэсэн гэдэг. Уул шарил нь дээр дурдсан наран ургах зүг рүү толгой тал нь хараагүй үед олдох ч үгүй, хэрэв олдвол нээж гаргаж болохгүй гэсэн түүхтэй. 

	Шарилыг удаан хугацааны турш нар жаргах зүгээс нар ургах зүг рүү эргэхээр төхөөрөмж байрлуулсан бөгөөд оршуулсан газрыг тэгшлэн мянган адуу хурааж ул мөрийг балласан гэдэг. 

	 


ШҮДНИЙ ӨВЧИН

	 

	Чингис хаан цэргээ дагуулж Бээжин хотод тулж ирээд хотыг өдөр шөнөгүй хааж галджээ. Тэр үед монголын нэг салаа цэрэг нь хятадын иргэнээс хэдэн түмэн хонь мал булааж аваад хүнийг нь ч нэн арвин олзолжээ. Чингээд цэргийн ноён нь Чингис хаанаас “Олзоо бид яана вэ?” гэж асуужээ. Чингис хаан хариуд нь “Малыг нь цэрэгтээ хувааж өгөөд хүнийг нь бүр ал” гэж зарлиг болжээ. Тэр зарлигаар хятадын иргэнийг ална гэж байтал Чингис хааны шүд нь гэнэт өвдчихөөд газар газар хүн томилж эмч эрүүлжээ. Гэтэл тийм их Бээжин хотод хааны шүдийг засаж чадна гэж аймшиггүй хэлэх эмч нэг ч үгүй байжээ. Тэгээд эмч эрэхээр явсан улсууд эмч олохгүй буцаж ирцгээж байхул баригдсан иргэний дотроос нэг эмч хааны өвчнийг засаж өгье гэж гарч иржээ. Гэхдээ заслага хийхээсээ урьдаар заавал нэг удаа хаантай уулзуулбал сая болно гэжээ. Чингис хаан тэр үгийг нь зөвшөөрч энэ эмчтэй уулзжээ. Тэгээд энэ эмч хэлжээ. “Хаантаан, Та ганцхан шүд чинь өвдөхөөр ингэж зовж ёолж байна. Бид танд олзлогдоод шархтай нь шархтай, эд хөрөнгө, эм үрээсээ салах нь салж тэр зовж байхыг бол яана? Бид энэ зовлонг тэсэх амаргүй шүү. Та нэг гэгээндээ үзээ!" гэжээ. 

	Чингис хаан тэр эмчээр шүдээ засуулж оронд нь баригдсан иргэнийг уучилна гэж хэлэлцэж тогтжээ. Шүд өвдөх нь эмчийн эрдмээр нам зогсжээ. Чингис хаан хятадын иргэнийг бүгдийг тавьж булаагдсан эд хөрөнгийг нь буцааж өгчээ. Чингис хаан эрүүл болж Бээжингээс ухарч гараад өмнө зүг цэрэг орж газар нутаг эвдэж эд ашиг олж их баян санг эзэлжээ. 

ҮҮДЭН ДАРЛАГЫН ҮҮСЭЛ

	 

	Эрт урьд цагт эзэн богд Чингис хаан татвар хатан буулгахаар үзлэг төлгө бариулсанд хятадын Тавнан хааны гүнжийг талтай гэж буусан гэнэ. Тэгээд төрийн их хуримын түрүүгээр Чандага сэцэн нэрт мэргэн түшмэлийг томилжээ. Чандага сэцэн Тавнан хааныд хүрч ирсэн учир тухайгаа айлтгасанд Тавнан хааныхан сонсоод дагаагүй боловч аргагүй эзний сүрээс халирч эвлүүлж өнгөрөөхийг бодож таван зуун авхай нарыг адилхан хувцаслуулж гурван мөр зогсоогоод “Гурван өдрийн дотор таньж чадвал өгье” гэж гэнэ. 

	Чандага цэцэн, мэргэн түшмэл хоёр шинжээд таньж чадсангүй. 

	Хүнээс асууя гэхэд Тавнан хааны мэргэн ногоон зурхайн төлгөнд мэдэгдэхээс айгаад хэлж өгөх байхгүй болохоор аргаа баржээ. 

	Тэгээд шөнө нь Чандага цэцэн мэргэн түшмэл Тавнан хааны тогооч эмгэнд сав алтан зоос өгөөд “хэлээд өгнө үү" гэж гуйжээ. Хөгшин "Болохгүй, хааны ногоон зурхайн төлгө үхсэн хүний хэлснийг ч андахгүй мэддэг юм” гэсэнд Чандага цэцэн мэргэн түшмэл "Надад арга байна” гээд тулганы дээр нэрдэг тогоо тавиад хөгшнийг дотор нь суулгаж дээрээс нь модон бүрхээр төмөр жалавч тавин ус хийгээд гуулин хэлтэй зэс халбагатай цорго хийчхээд чихээ тулгаж “Чи одоо надад хэл!” гэсэнд хөгшин “Манай гүнжийн зүүн баруун мөрөн дээр хар ногоон хоёр алтан батгана солбилцож буудаг” гэжээ. 

	Маргааш нь Чандага цэцэн мэргэн түшмэл хөгшний хэлж өгсөн ёсоор таван зуун авхай нарын дундаас Тавнан хааны гүнжийг эндүүрэлгүй таньж олсонд Тавнан хааныхан гүнжээ өгөхөөр болж гэнэ. Тэгээд “лав нууцыг хэлж өгсөн хүн байна” гээд мэргэн ногоон зурхайн төлгөө татуулсанд “Төмөр бөгс, модон цээж, хүрэл толгой, усан тархи, зэс хоншоортой, гуулин хэлтэй хүн хэлжээ” гэж буусан гэнэ. Тавнан хаан сонсоод “Энэ зурхай эргүү болжээ. Шатааж орхи” гэжээ. 

	Чингэснээрээ хятадад зурхай байдаггүй нь тэр гэнэ. 

	Тавнан хааныхан нэг арга нь бүтсэнгүйд бас нэг арга сэдэж Чингис хааныг нэр зааж хүрэхээр болзсон цагаас өмнө Богд Чингистэй адилхан зассан нэг бүлэг хүмүүсийг ирүүлж гүнжээ хуурмагаар өгч явуулах гэжээ. Чандага цэцэн мэргэн түшмэл гараад үзсэн чинь ондоо улс байв. Тэгээд дороо нэг арга бодож олоод багана барьж үүдийг нь дарж зогсоод ирсэн улсаас овог нэр, орон сууц, авчирсан бэлэг, ирсэн учир тухай олон асуулт асууж ам хэл булаалцан Чингис хааны ирэх болзоот цагийг тултал саатуулж байжээ. Тэгтэл Чингис хаан луу унаж гарди хөлөглөн, саадаг нумтай баатар жанжнаа дагуулж хүрч ирээд саяын улсыг үлдэн явуулж хатнаа богтолж авав гэнэ. Түүнээс уламжилж ураг хурим бүхэнд үүд дардаг болсон байжээ. Үүдэн дарлагын үгэнд “Тавнан хааны хүүхнийг таван зуун авхай нарын дундаас таньж богтолж буулгасан” гэж гардаг нь тийм учиртай юм гэнэ. 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

